
КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

I924 ГЪЭ ЛЪАНДЭРЭ КЪЫДОКI

№122 (24.716) 2024 гъэм жэпуэгъуэм (октябрым) и 10, махуэку И уасэр зы тумэнщТхьэмахуэм щэ къыдокI

УсакIуэ  нэст, 
щыпкъэт«Махуэку»

4-нэ нап.3-нэ нап. 3-нэ нап.

ФIыщIэ  мыухыж  
къэзылэжь  егъэджакIуэ

2-нэ нап.

Алинэ и закъуэщ зыхузэфIэкIар

Ди  лъахэгъу 
цIэрыIуэм  и  щIыхькIэ

Зыужьыныгъэм и унэтIыныгъэ нэхъыщхьэхэр

Кавказыр зыхъумахэм
я лIыхъужьыгъэр

Къыхуеджэныгъэ 
мыхъумыщIэхэм щахъумэ

100

Урысей ФСБ-м и УнафэщI Бортников 
Александр тхьэмахуэ кIуам иригъэ-
кIуэкIа Террорым пэщIэтынымкIэ 
лъэпкъ комитетым и зэIущIэм КъБР-м и 
Iэтащхьэ КIуэкIуэ Казбек ви деокон-
ференц IэмалкIэ хэтащ. 

КОМИТЕТЫМ зэIущIэм иужькIэ зэбгри-
тыкIа хъыбарым ипкъ иткIэ, ар теухуат 
 КИФЩI-м щыпсэу щIалэгъуалэр терро-
рым рэ нацизмэмрэ къыхуезыджэхэм 
зэрапэщIэтыпхъэ Iэмалхэр узыхуэсакъып-
хъэхэм елъытауэ убзыхун зэрыхуейм. 

ЗэIущIэм хэтащ Комитетым щыщхэр, 
УФ-м и Прокурор нэхъыщхьэ Краснов 
Игорь, УФ-м и Президентым и полномоч-
нэ лIыкIуэу къэрал округхэм щыIэхэр, гъэ-
зэщIакIуэ органхэм хэт къулыкъущIэхэр, 
террорым пэщIэтынымкIэ КИФЩI-м и 
щIыпIэ комиссэхэм хэтхэр. 

Зэхуэсыр къыщызэIуихым, Бортнико-
выр тепсэлъыхьащ щIалэгъуалэр терро-
ризмэмрэ нацизмэмрэ къыхуезыджэхэм 
демыгъэхьэхыным хуэгъэзауэ КИФЩI-м 
лэжьыгъэшхуэ зэрыщекIуэкIым: школ-
хэмрэ щIэныгъэ нэхъыщхьэ щрат Iуэху-
щIа пIэхэмрэ гъэсэныгъэ лэжьыгъэхэр 
щыIэщ, щIалэгъуалэм ядэлажьэ IэщIа-
гъэлIхэр нэхъыфIу ягъэхьэзыр, цIыху 
щхьэхуэхэм йопсалъэ. 

ИтIани, Кавказ Ищхъэрэм щыщ ныб-
жьыщIэхэр зыхашэныр, щIалэгъуалэр 
щIэпхъаджагъэм тегъэгушхуэныр зи му-
радхэр зэрымымащIэм куэдым гу лъыуа-
гъатэ. Къэралым дзэ Iуэху хэхар зэ ры-
ригъэ кIуэкIыр къагъэсэбэпу, цIыхухэр 

къы зэщIагъэстыныр, хъыбар мыхъумы-
щIэхэр зэбграгъэкIыныр, цIыхубэр зыгъэ-
пIейтей къаугъэшхуэхэр къагъэхъеиныр 
мураду зыгъэувхэр зэрыщыIэр нэрылъа-
гъущ. Зыхуейр зрагъэхъулIэн папщIэ, тер-
рористхэмрэ нацистхэмрэ интернет хъы-
барыбэ зэпыщIапIэхэмрэ телефонхэмрэ 
къагъэсэбэп. 

Дызэрыт илъэсым округым теракти 6 
къыщыхъуащ, щIэпхъаджагъэ 23-рэ къа-
мыгъэхъуу къызэпаудащ. ЦIыху 200-м нэс 
ягъэтIысащ, я нэхъыбэм и ныбжьыр илъэс 
35-м нэмысауэ. Гуп щэхуитхум хэтхэр 
яубыдащ, терактхэр ягъэхьэзыррэ щIы-
налъэм щыщ цIыхубэр мыхъумыщIагъэм 
къыхураджэу. 

Хабзэхъумэ IуэхущIапIэхэм я фIыгъэкIэ 
терроризмэр зыгъэзахуэхэм япэщIэт лэ-
жьыгъэ йокIуэкI щIэпхъаджащIэхэм дэIэ-
пыкъуэгъу зыри яхуэмыхъуным хуэгъэза-
уэ, ахэр хамэ къэралхэм Iэпхъуэну, Уры-
сейм къыпэщIэт зэгухьэныгъэхэм хыхьэ-
ну Iэмал ямыIэн хуэдэу. 

Дызэрыт щытыкIэм къегъэув мы Iуэхум 
IэщIагъэлIхэр, дин, цIыхубэ зэгухьэны-
гъэхэм я лэжьакIуэхэр, щэнхабзэм, спор-
тым хэтхэр, блогерхэр къешэлIэн хуейуэ, 
ахэр псори террорым пэщIэтынымкIэ ко-
миссэхэмрэ къэрал къулыкъущIапIэхэмрэ 
я нэIэ щIэту лэжьэн хуэдэу. 

 ЗэIущIэм хэтахэм къалэн гъэткIияхэр 
зыхуагъэувыжащ Кавказ Ищхъэрэм тер-
рор къыщымыгъэхъуным, щIалэгъуалэр 
къыхуеджэныгъэ пхэнжхэм щыхъума 
 хъуным теухуауэ. 

КъБР-м и Iэтащхьэ КIуэ-
кIуэ Казбек видеоконфе-
ренц жыпхъэм иту хэтащ 
УФ-м и Правительствэм и 
УнафэщI Мишустин Михаил 
щIыналъэхэм зегъэу жьы-
нымкIэ унэтIыныгъэ нэ-
хъыщ хьэу щыIэхэм теухуа-
уэ иригъэкIуэкIа зэIущIэм. 

Iэ натIэм, нэгъуэщI социаль-
нэ IуэхущIапIэхэм зыще-
гъэу жьынымкIэ лэжьыпхъэ-
хэм. А щIыналъэхэм я мы-
хьэ нэр хохъуэ ныбжьэгъугъэ 
зыхудиIэ къэралхэм ядэтщIэ 
сату Iуэхухэр зэрефIакIуэм 
епхауэ. ЩIыналъэхэм къы-
щызэрагъэпэщ экономикэ 
центрыщIэхэр, туристхэм 
зыщаплъыхьыну щIы пIэ щIэ-
хэр, псалъэм папщIэ, апхуэ-
дэщ Iуащхьэмахуэ лъапэ 
щыIэ бгы-лыжэ курортыр.

ЩIыналъэхэм щыIэ псэу-
кIэр ефIэкIуэн папщIэ, пра-
вительствэм Iэмал куэд къе-
гъэсэбэп, абыхэм ящыщ 
зыщ къуажэхэм лъэныкъуэ 
куэдкIэ зегъэужьынымкIэ 
программэр.

УФ-м и Президентым и 
пщэрылъкIэ, щIэгъэхуэб-
жьауэ ухуэныгъэхэр щекIуэкI 
щIыналъэхэр егъэ фIэ кIуэ-
ным теухуауэ псоми я зэ-
хуэдэ жыпхъэ зэхалъхьэ. 
Абы хыхьэу инфраструктурэ 
ухуэныгъэм къыпащэнущ, 
IэщIагъэлIхэр ягъэхьэзыры-
нущ, Iуэхухэр зегъэкIуэным 
бжыгъэрылъанэ Iэмалхэр 
къыщагъэсэбэпынущ.

ЩIыналъэхэм зегъэу-
жьынымкIэ унэтIыныгъэ нэ-
хъыщхьэр хуэунэтIащ хэгъэ-
гухэм я зэфIэкIым лъэны-
къуэ куэдкIэ нэхъ куууэ зы-
къызэкъуегъэхыным, ар 
щхьэ  пэ хъунущ экономикэр, 
цIыхухэм я псэукIэр ефIэ-
кIуэ нымкIэ.

Зи гугъу ящIар къалэ дэс-
хэмрэ къуажэдэсхэмрэ я 
псэукIэр егъэфIэкIуэным-
кIэ щIыналъэхэм щрагъэ-
кIуэкIын хуей Iуэхухэрщ.

2030 гъэ пщIондэ, къыкIэ-
лъыкIуэу 2036 гъэм нэсыху 
Урысей Федерацэм и щIы-

налъэхэм зегъэужьынымкIэ 
унэтIыныгъэ нэхъыщхьэхэм-
кIэ проектым тепсэлъыхьащ 
УФ-м экономикэ зыужьыны-
гъэмкIэ и министр Решетни-
ков Максим.

УФ-м и вице-премьер Хус-
нуллин Марат и гугъу ищIащ 
«ПсэупIэ ухуэныгъэхэр» 

лъэпкъ проектым хыхьэу 
щIы налъэхэм зегъэужьы-
нымкIэ щыIэ хэкIыпIэхэм.

ЗэIущIэм щытепсэ лъы-
хьащ щIэгъэхуэбжьауэ ухуэ-
ныгъэхэр щекIуэкI щIына-
лъэхэм транспорт инфраст-
руктурэм, энергетикэм, 
узын шагъэр хъумэнымкIэ 

Кавказым щхьэкIэ ирагъэкIуэкIа 
 за уэм текIуэныгъэ къызэрыщахьрэ 
илъэс 81-рэ зэрырикъум теухуауэ 
 КъБР-м и  Iэтащхьэ КIуэкIуэ Казбек и со-
циальнэ напэкIуэцIымкIэ республикэм и 
цIыхухэм захуигъэзащ.

«Ар Хэку зауэшхуэр зэриухынумкIэ мы-
хьэ  нэшхуэ зиIа зэпэщIэтыныгъэ нэхъ кIыхь 
дыдэу щытащ.

Нэмыцэ-фашист зэрыпхъуакIуэхэм Кав-
казым щхьэкIэ ирагъэкIуэкIа зауэм Совет 
Армэм текIуэныгъэ къыщыщихьа махуэр 
Урысейм и дзэ щIыхьым и махуэхэм ха-
гъэхьащ. УФ-м и Президент Путин Влади-
мир а фэеплъ махуэм теухуа унафэм Iэ 
щIидзащ 2020 гъэм.

Кавказым щхьэкIэ ирагъэкIуэкIа зауэр 
тхыдэм къыхэнащ ебгъэрыкIуэныгъэм, 
зыхъумэжыныгъэм и Iэмал куэд къыща-
гъэ сэбэпа зэпэщIэтыныгъэшхуэу. Фашист 
Германиер хущIэкъуащ Кавказым и энер-
гетикэ хъугъуэфIыгъуэр зыIэщIилъ хьэну, 
адэкIэ къэралым и щIыналъэ нэхъыбэ 
иубыдыну.

Бийм и гугъар къехъулIакъым. А зэ-
маным «Зы лъэбакъуэкIи фыкъимыкIуэт» 
псалъэхэр Дзэ Плъыжьым къыхуеджэны-
гъэ хуэхъуат. Фронтым и дэтхэнэ лъэны-
къуэми ди зауэлIхэм щысхьырабгъу 
ямыIэу бийр къыщрагъэкIуэтырт, тегуш-
хуауэ еб гъэ рыкIуэрт, лIыгъэ къагъэлъа-
гъуэу дэтхэнэ зы къалэри къуажэри зэ-
рыпхъуа кIуэхэм къыIэщIагъэкIыу. 

Фашист хэм дуней псом щагъэIуа «Эдель-
вейс» операцэр къайхъулIакъым.

Ди сэлэтхэмрэ офицерхэмрэ къагъэлъэ-
гъуа лIыхъужьыгъэшхуэм и фIыгъэкIэ ди 
дзэм Кавказ Ищхъэрэри щхьэхуит ищIы-
жащ. ДэнэкIи фашистхэм лъы лъэужьыр 
къыщагъэнат: лIыжь-фызыжьхэу, цIыхубз-
хэу, сабийхэу мин бжыгъэхэр зэтраукIат. 
Ахэр ноби тщыгъупщакъым.

Кавказым папщIэ ирагъэкIуэкIа зауэм 
хэтащ ди къэралым щыпсэу лъэпкъ зэмы-
лIэужьыгъуэхэм къыхэкIахэр. Дзэ Плъы-
жьым и зауэлIхэм лIыхъужьыгъэшхуэ къа-
гъэлъэгъуащ, кавказ щIыналъэхэм щып-
сэухэм зэрахузэфIэкIкIэ абыхэм зыщIагъэ-
къуащ, зыхъумэжыныгъэ ухуэныгъэхэр 
щащIым жыджэру яхэтащ.

Ноби ди лIыхъужьхэм Iэщэр яIыгъыу, я 
гъащIэ емыблэжу Хэкум и щхьэхуитыны-
гъэм, къытщIэхъуэ щIэблэм я къэкIуэнум 
щIобэн. Иджыри ТекIуэныгъэр къэзыхьы-
нур дэращ.

Хэкум и хъумакIуэхэм, Кавказым щхьэкIэ 
екIуэкIа зауэм и лIыхъужьхэм я фэеплъыр 
дэркIэ лъапIэщ, нобэрей зэманми абы и 
мыхьэнэр нэхъ иныжщ, зи щхьэр къэ зыIэ-
тыну хуей фашистхэм къагъэхъуну зыхэт 
шынагъуэр къэплъытэмэ. Ди щхьэр яхудо-
гъэщхъ Кавказым и хъумакIуэхэм, ма-
мырыгъэмрэ гъащIэмрэ папщIэ абыхэм 
къагъэлъэгъуа лIыхъужьыгъэм», - щыжеIэ 
зэрызыхуагъазэ тхыгъэм КъБР-м и Iэта-
щхьэ КIуэкIуэ Казбек.

КъБР-м и Парламентым 
Мэкъумэш IэнатIэм, щIы-
уэпсыр къэгъэсэбэпыным-
кIэ, экологиемрэ дыкъэ-
зыухъуреихь дунейр хъу-
мэнымкIэ и комитетым и 
зэIущIэм иджыблагъэ щы-
тепсэлъыхьащ «Дунейпсо 
кооперацэмрэ экспор-
тымрэ» лъэпкъ Iуэхум хы-
хьэу, «Къэбэрдей-Балъ-
къэ рым и мэкъумэш Iэна-
тIэм къыщIигъэкIыу хамэ 
къэралхэм 2024 гъэм зэ-
рырагъашэм теухуауэ» 
щIы налъэ Iуэхур зэрагъэ-
защIэм.

ЗЭIУЩIЭМ хэтащ КъБР-м 
и Парламентым и Унафэ-
щIым и къуэдзэ Жанатаев 
Сэлим, депутатхэр.

КъБР-м и Парламентым 
Мэкъумэш IэнатIэм, щIы-
уэп  сыр къэгъэсэбэпыным-
кIэ, экологиемрэ дыкъэ зыу-
хъу реихь дунейр хъумэным-
кIэ и комитетым и унафэщI 
ТекIушэ Артур къыхигъэ-
щащ УФ-м и Президент 
 Путин Владимир 2024 гъэм 
мазаем и 29-м УФ-м и 
 Фе дераль нэ Зэхуэсым Зэры-
зыхуигъэзам къы   щы гъэлъэ-
гъуахэр гъэзэщIэным ипкъ 
иткIэ, республикэм и хаб-
зэубзыху орган нэхъыщхьэм 
и бжьыхьэ лэжьэгъуэм зэ-
фIигъэкIыну зыхуигъэувы-
жа Iуэхухэм мы зэIущIэри 
зэращыщыр. Апхуэдэуи де-
путатым жиIащ комитетым 
хагъэхьагъащIэхэм ар я япэ 
зэIущIэу зэрыщытыр, икIи 
КъБР-м Мэкъумэш IэнатIэм-
кIэ и министерствэм куп-
щIафIэу дэлэжьэну абыхэм 
зэращыгугъыр. 

КъаIэта Iуэхум теухуауэ 
зэIущIэм къыщыпсэлъащ 
КъБР-м Мэкъумэш IэнатIэм-
кIэ и министрым и къуэдзэ 
Уэдыхь Тимур. Абы зэры-
жиIамкIэ, «Мэкъумэш Iэна-
тIэм къыщIигъэкIхэр хамэ 
къэралхэм зэрырагъашэр» 
щIыналъэ Iуэхур республи-
кэм и АПК-м, абы зегъэу-
жьы ным, сатум хэт лъэ-
пощхьэпохэр къызэранэ-
кIыным теухуауэ щIэгъэ-
къуэнышхуэ яхуохъу.

УФ-м Мэкъумэш IэнатIэм-
кIэ и министерствэмрэ 
 КъБР-м и Правительствэмрэ 
Iэ зыщIадза зэгурыIуэны-
гъэм ипкъ иткIэ, 2024 гъэм 
хамэ къэрал ирагъэшам и 
уасэр доллар мелуан 13,9-рэ 
мэхъу.

Федеральнэ таможнэ Iэ-
натIэм къызэритымкIэ, ды-
зэрыт илъэсым и щIышылэ - 

КъБР-м и Iэтащхьэ КIуэкIуэ Казбек 
Къэ бэрдей-Балъкъэрым щыщ альпи-
нисткэ Пекъу Алинэ ехъуэхъуащ Гима-
лайхэм щыIэ Шишабангмэ (метр 8027-рэ) 
и щыгум зэ рыдэкIам папщIэ. Ар дунейм 
тет бгы нэхъ лъагэ дыдэу 14-м ящыщщ. 
Пщащэр илъэсрэ ныкъуэм къриубыдэу 
метр мини 8 хъу бгы псоми дэкIуеящ, а 
зыращ Урысейм и альпинистхэм ящыщу 
ар зыхузэфIэкIар.

АЛЬПИНИЗМЭМ хуабжьу щагъэлъапIэ 
 метр мини 8 хъу бгыхэм дэкIуеиныр. 
Абыхэм ящыщщ Джомолунгмэ (Эверест) - 
метр 8 848-рэ, Канченджангэ – 8586-рэ, 
Лхоцзе – 8516-рэ, Макалу – 8485-рэ, Чо-
Ойю – 8201-рэ, Дхаулагири – 8167-рэ, Ма-
наслу – 8156-рэ, Нанга-Парбат – 8126-рэ, 
Аннапурнэ – 8091-рэ, Шишабангмэ - 8027-
рэ, Чогори – 8614-рэ, Гашербрум I – 8080-
рэ, Гашербрум II – 8035-рэ, Броуд-Пик – 
8051-рэ. Мы бгы псоми дэкIуеифауэ ду-
нейм тетыр цIыху 40 къудейщ. 

«Апхуэдэ зэфIэкIрэ къарурэ, тегушхуэ-
ныгъэрэ ерыщагърэ зэриIэмкIэ, гъуэгу 
 нэхъ гугъур къыхихыурэ абы зэрырикIуэм-

фокIадэ мазэхэм ерыс-
къыхэкIыу ирашащ доллар 
мелуан 31-м щIигъу и уасэ - 
ар хуэди 2,2-кIэ нэхъыбэ 
 хъуащ. 

Къэбэрдей-Балъкъэрым 
ирашащ гъавэ, IэфIыкIэ, 
кхъуей, фадэрэ псырэ, 
спирт, фIэIугъэхэр, джэд-
къаз Iусхэр, лыхэкIхэр. Ахэр 
ящэхуащ хамэ къэрал 20-м 
нэблагъэм. 

Республикэм и мэкъумэ-
шым щыщу ящэм и процент 
23-м щIигъур гъавэхэкIхэрщ, 
нэхъыбэр нартыху жылэу. 
ЕрыскъыхэкI промышлен-
ностым процент 32-рэ еу-
быд, адрейхэм - процент 
38,6-рэ. 

Уэдыхьым жиIащ хамэ 
къэрал ирагъашэ мэкъу-
мэш хэкIхэр щагъэкI щIыхэм 
псы щIэлъадэу ящIыным 
хуэунэтIауэ КъБР-м и Пра-
вительствэмрэ Урысейм 
Мэкъу мэш IэнатIэмкIэ и ми-
нистерствэмрэ зэгурыIуэны-
гъэ зэрызэращIылIар икIи 
абы ипкъ иткIэ 2024 гъэм 
къэралым щIыналъэм сом 
мелуани 120-м щIигъукIэ 
 зыкъызэрыщIигъэкъуэнур. 
Ахъ шэр хуаутIыпщынущ 
щIы гектар 752-м щIигъум 
псыщIэгъэлъадэр къыщы-
зэрагъэпэщыным. Абы къы-
дэкIуэу, фокIадэм иджыри 
зы зэгурыIуэныгъэм Iэ щIа-
дзащ сом мелуан 50,3-рэ 

республикэм къыIэрыхьэну 
иту. Ар къэплъытэмэ, щIым 
псы щIэгъэлъэдэным и 
Iуэхур къызэгъэпэщыным 
хуэгъэзауэ къэралым и дэ-
Iэпы къуныгъэр сом мелуани 
171-м щIигъунущ, щIы гек-
тар 1190-рэ къызэщIиубыдэу. 

Жэпуэгъуэм и 1-м ирихьэ-
лIэу гектар 1135-рэ хъуащ 
мэкъумэшым хухэха щIыхэм 
псы щIагъэлъэдэным ехьэ-
лIауэ лэжьыгъэ щрагъэ кIуэ-
к Iар. Мэкъумэшым елэжь-
хэм субсидие сом мелуани 
160,8-рэ яIэрыхьащ. 

Къэпсэ  лъам къы хи гъэ-

ща щ илъэсым и кIэ пщIондэ 
лэжьыгъэхэр къанэ щы-
мыIэу зэрызэфIагъэкIынур.

- «Мэкъумэш IэнатIэм къы-
щIигъэкIхэр хамэ къэралхэм 
зэрырагъашэр» щIыналъэ 
Iуэхур зэрыдгъэзэщIар къы-
зэщIэткъуэжмэ, 2019 гъэм 
щегъэжьауэ нобэр къыздэ-
сым щIы гектар мин 20,3-м 
псыр щIэлъадэу къызэдгъэ-
пэщащ, къалэныр дгъэ-
зэщIауэ жыпIэ хъунущ про-
центи 103-кIэ. Къэрал дэIэ-
пыкъуныгъэу мэкъумэшым 
елэжьхэм ягъуэтащ сом зы 
мелардрэ мелуан 765-рэ, - 

жиIащ Уэдыхьым. 
Апхуэдэуи абы дыщI и-

гъуащ  дунейм и щытыкIэм 
зызэрихъуэкIыу зэрыщытам 
къыхэкIыу, 2024 гъэр мэкъу-
мэшыщIэхэм я дежкIэ гугъу 
зэрыхъуар, ауэ нэхъыфIым 
ахэр зэрыщыгугъыр.

- ЩIыналъэ проектыр 
дгъэ зэщIэнущ 2030 гъэ 
пщIондэ. АдэкIи дыщогугъ 
абы и лъэныкъуэкIэ къэра-
лым зыкъытщIигъэкъуэну. 
Уры сейм и Президентым 
УФ-м и Федеральнэ Зэ хуэ-
сым Зэрызыхуигъэзам къы-
щыхигъэщащ 2030 гъэ 
пщIон дэ мэкъумэш IэнатIэм 
къыщIигъэкIыр хуэдэ 1,5-кIэ 
мынэхъ мащIэу (2021 гъэм 
елъытауэ) хагъэхъуэн зэ-
рыхуейр. Абы ипкъ иткIэ 
 УФ-м Мэкъумэш IэнатIэмкIэ 
и министерствэмрэ КъБР-м 
и Правительствэмрэ зэры-
зэдэлэжьэнум теухуа зэ-
гурыIуэныгъэ зэращIылIащ. 
Си фIэщ мэхъу, Къэбэрдей-
Балъкъэрыр а къалэным 
зэрыпэлъэщынур, - дыщIи-
гъуащ къэпсэлъам.

ЗэIущIэм депутатхэр щы-
тепсэлъыхьащ мэкъумэш Iэ-
натIэм хухах субсидием, Iэщ 
гъэхъуным зэрызрагъэу-
жьым, мэкъумэш IэнатIэм и 
IэщIагъэлIхэр зэрагъэ хьэ-
зырым, республикэм жылэ 
гъэкIыным щыпылъхэм зэ-
ры щыдэIэпыкъум, нэ гъуэ щI -
хэми. 

ЗэIущIэм щыжаIахэр къэ-
лъытауэ депутатхэм унафэ 
къащтащ.

кIэ, къалэн мытыншхэр зыхуигъэувыжурэ 
зэригъэзащIэмкIэ пщIэшхуэ къелэжь 
Алинэ. Пщащэм сохъуэхъу, сыт хуэдэ Iуэху 
кърихьэжьэми, ехъулIэныгъэкIэ зэфIи-
гъэкIыу куэдрэ псэуну», – щетх КIуэкIуэ 
Казбек и телеграм-каналым. 

Мэкъумэш IэнатIэм и IуэхукIэ

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Узыншагъэ Дзэ  прокурорым  хегъэгъуазэ

КъБР-м  и   Прокуратурэм

Бзэгур  шэм  нэхърэ  нэхъ  жэрщ.
Лъэпкъ Iущыгъэ:

Зыгъэхьэзырар
ЩХЬЭЩЭМЫЩI Изэщ.

Бэрбэч ХьэтIутIэ и цIэр 
зезыхьэ Къэбэрдей-Балъ-
къэр къэрал университе-
тым Физикэмрэ математи-
кэмкIэ и институтым «Ку-
маховские чтения» зыфIа-
ща урысейпсо зэхыхьэ  
ще кIуэ кIащ. Ар траухуат 
Къэбэрдей-Балъкъэрми, 
СССР-у щыта къэрал аб-
рагъуэми, Урысей Федера-
цэми къыщалъыта икIи я 
цIэхэр фIыкIэ зыгъэIуа ди 
лъахэгъу, физик щэджащэ 
Къу махуэ Мурадин Iэбу-
бэчыр и къуэр дунейм зэ-
рехыжрэ мы гъэм илъэ-
сипщI зэ рырикъум.

ФИЗИКЭМРЭ математи-
кэмкIэ институтым дерсхэр 
щрагъэкIуэкI и пэш нэхъ ин-
хэм ящыщ зым Къумахуэм и 
къэхутэныгъэхэр я тегъэ-
щIапIэу иджырей техноло-
гиехэм зэрызаужьым щы-
теп сэлъыхьыну щызэхуэсат 
республикэм цIэрэ щхьэрэ 
щызиIэ еджагъэшхуэхэу зэ-
гуэр абы дэлажьэу щытахэр, 
и ныбжьэгъухэр, студентхэр, 
Москва къикIахэри яхэту.

КБКъУ-м и ректорым и 
 къалэнхэр пIалъэкIэ зыгъэ-
защIэ Алътуд Юрэ къызэ-
рыхигъэщамкIэ, «Кумахов-
ские чтения» зыфIащауэ гъэ 
къэс ди университетым къы-
щызэрагъэпэщ зэIущIэхэм  
и мыгъэрей Iуэхугъуэр къэ-
рал зыбжанэ хэтущ зэры-
рагъэкIуэкIыр. Мы тхыгъэр 
зейр щыхьэт зэрытехъуам-
кIи, мы зэхыхьэм хэтащ, пса-
лъи щыжаIащ, ди республи-
кэм щыщхэм къинэмыщIа, 
Беларусымрэ Къэзахъс та-
нымрэ я еджагъэшхуэхэми. 
Пэжщ иужьрейхэм, утыку 
къихьэу, зыкъызэрыдагъэ-
лъагъуфар иджырей Iэмал-
хэмкIэщ, нэхъ гурыIуэгъуэу 
жытIэмэ, видео-зэпыщIэны-
гъэкIэщ. 

Физикхэм ящыщу япэу зи 
жыIэ дызэдэIуар Лебедев 
Пётр и цIэр зезыхьэу Москва 
дэт ФизикэмкIэ институтым 
Нано-структурэхэр зэрадж 
рентген Iэмалхэр къэгъэ сэ-
бэпынымкIэ и къудамэм и 
унафэщI, профессор Турь-
янский Александрщ. Къызэ-
хуэсахэр абы щIигъэдэIуащ 
«Нано-структурэхэр къэгъэ-
нэIуэнымкIэ къалэн куэд зы-

Ди лъахэгъу цIэрыIуэм и щIыхькIэ

ЩIэныгъэ

гъэзащIэ «Мини Лаб-6» 
рент ген комплекс» зыфIища 
и дерсым.

АдэкIэ видео-IэмалкIэ 
 зыпащIащ Беларусым ЩIэ-
ныгъэхэмкIэ и Академием 
деж щыIэ «Элионикэ - ра-
диа цэ зэпIэзэрыт - хьэрш 
элект роникэ» лъэщапIэм 
(ла бо раторэм) и унафэщI, 
физико-математикэ щIэ-
ныгъэхэмкIэ доктор Кома-
ров Фа дей. Ар къытеувы -
Iащ «Крем ний фотоникэм-
кIэ тех  нологиехэм ионхэр 
къызэ рыщагъэсэбэпыр» 
жы хуи Iэм. 

Къэзахъстаным и Алматы 
къалэм Абай и цIэр зезыхьэу 
дэт Лъэпкъ педагогикэ уни-
верситетым и Синхротрон 
центрым и унафэщI, физи-
ко-математикэ щIэныгъэ-
хэм кIэ доктор, профессор 
Купчишин Анатолий СССР 
къэралышхуэр щыщыIа 
иужь рей илъэсхэм дэлэ -
жьат зэIущIэр щIызэхуэсы-
жа еджагъэшхуэм. Купчи-
шиныр, Налшык къалэ щы-
зэрихьэлIахэм къыддыщIэс 
фIэкIа умыщIэну, къытхуе-
джащ «Маскъал зэщIэузэ-
дахэр зыхыхьэ пцIэм (пкъа-
хуэм) Къумахуэм и бзийхэр 
къызэрыщыунэху щIыкIэр» 
зыфIища и дерсым. 

КIэлъыкIуэу, иджырей зэ-
пыщIэныгъэ IэмалхэмкIэ 
къа гъэпсэлъащ Урысейм 
ЩIэ ныгъэхэмкIэ и Акаде-
мием и член-корреспон-
дент, ардыдэм Геохимием-
кIэ и IуэхущIапIэм (ГЕОХИ 
РАН) и унафэщI, химие 
щIэныгъэхэмкIэ доктор, про-
фессор Хьэмыз Руслан. Те-
левизоркIэ зэрылъагъухэм 
ар, IупщIу икIи гъэхуауэ, 
къы хуеджащ «Къумахуэ Му-
радин и физикэ къэхутэны-
гъэхэм щIэныгъэм и адрей 
къудамэхэми лъагъуэ щып-
хаш» зыфIищам. Къеда Iуэ-
хэм нэхъ гурыIуэгъуэ къащы-
хъун щхьэкIи, Хьэмызым 
къыпищащ: 

- Псалъэм папщIэ, капил-
ляр куэду зэхэт оптикэр щIэ-
гъэкъуэныфIщ икIи лъаб-
жьэ зиIэщ химием къыщыб-
гъэсэбэпу хэкIыпIэщIэхэр 
къы щыбгъуэтынымкIи, - жи-
Iэу. 

Хьэмыз Руслан Къумахуэ 
Мурадин зэрыдэлэжьам теу-

хуауи и гукъэкIыжхэмкIэ 
къыд дэгуэшащ.

ЗэIущIэм щIрагъэдзэжа 
нэ ужь, псалъэ иратащ фи-
зико-математикэ щIэны-
гъэхэмкIэ доктор, профес-
сор ХъуэкIуэн Мурат. Ар къе-
джащ «Къумахуэ Мурадин и 
иужьрей къэхутэныгъэхэри 
лъабжьэ зиIэщ» зыфIищам. 

НэгъуэщI къэралхэри хэту 
къызэрагъэпэща зэхыхьэм 
къыщыпсэлъахэм къызэ ры-
зэдыхагъэщамкIэ, еджагъэ-
шхуэм, прикладной мыхьэ-
нэ зиIэ Iуэху бгъэдыхьэкIэ-
хэм я мызакъуэу, фунда-
ментальнэ физикэм и 
унэ тIыныгъэ нэхъыщхьэхэ-
ми ехъулIэныгъэхэр щи-       
Iащ. 

2009 гъэм къыщыщIэ-
дзауэ, Мурадин, псом япэ-
рауэ, къихутащ вакуум бжьа-
мий псыгъуэ цIыкIум и джа-
бэхэм ялъэмыIэсу элект-
ронхэмрэ протонхэмрэ 
зэ ры зыщагъазэр, абы щы-
гъуэми электро-малъхъэдис 
къару гуэри а Iуэхум ха-
мыгъэхьэу. КъинэмыщIауэ, 
 Къумахуэм лэжьыгъэшхуэ 
иригъэкIуэкIащ а эффектыр 
ядернэ технологиехэм, зэ-
щIэузэда мэскъалхэр езы-
хужьэ техникэм, импульсыр 
зи тегъэщIапIэ энергетикэм, 
электроникэм и IэнатIэу      
нэхъ зызыужьахэм къыщыб-
гъэсэбэп зэрыхъуну щIыкIэ-
хэр къигъэлъагъуэу. 

2013 гъэм «Физикэм егъэ-
щIылIа техникэ» журналым 
Къумахуэ Мурадинрэ Тегаев 
Рэмэзанрэ зэгъусэу къыт-
рырагъэдзауэ щыта я тхы-
гъэм Къумахуэм къыщреб-
жэкI зи гугъу ящI эффектыр 
щIэгъэкъуэн щыхъуну къи-
лъытэ IэнатIэхэр сыт хуэдэ-
ми: мини-коллайдер пудхэр 
щагъэхьэзыркIэ, зэщIэузэда 
мэскъалхэр езыхужьэ, и 
лъэ щагъкIэ инхэм къакIэ-
рымыху Iэмэпсымэ цIыкIу-
хэр щаухуэкIэ, радиочасто-
тахэм я деж къыщыщIэдза-
уэ рентген, гаммэ-бзийхэм 
нэсыху къызэщIэзыубыдэ 
спектрым и диапазоныр зы-
Iыгъ, узыхуеймкIэ бгъазэ хъу 
электрон бзийхэр къыхэ-
зыутIыпщыкI Iэмэпсы мэ-
щIэ хэу зи лъэщагъкIэ иджы-
ри къыздэсым къагъэсэбэп 
синхротрон абрагъуэхэм 
ефIэкIхэр щагъэхьэзыркIэ, 
нэгъуэщIхэми. 

Адрей ди тхыгъэхэми 
 къы зэрыщыхэдгъэщауэ, зи 
гугъу  тщIы эффектыр къы-
щыбгъэсэб хъуну унэтIы-
ныгъэхэм ящыщу, Мурадин 
 гулъытэ хэха нэхъ зыхуищIу 
щытар термоядернэ син-
тезым и егъэкIуэкIыкIэм 
(УТС) пыщIа Iуэху нэхъ гугъу 
дыдэхэу илъэс 70-м нэблэ-
гъакIэ физикэ щIэныгъэм 
щахузэхэмыгъэкI икIи дол-
лар мелард пщIы бжы-
гъэхэр зытрагъэкIуэда-
хэрщ. 

ЛУЦЭ  СулътIан.

Япэ егъэджакIуэ! Абы 
къыпхуищIам и мыхьэнэр, 
и инагъыр, сызэригугъэм-
кIэ, нэсу къыщыбгурыIуэр 
курыт ныбжьхэм унэса 
нэужьщ.

ПСЫГУЭНСУ къуажэм 
щыщ Бэч Зерэ дыщыIэщIа-
лъхьам езыр щIалэт. Дэ, 
япэ классым кIуахэр, 20-м 
щIигъу дыхъурт. Бзылъху-
гъэ ныбжьыщIэр зыпэрыу-
ва лэжьыгъэр тIуащIэу 
 гугъут: абы и пщэ къыда-
лъхьат урысыбзэкIэ дри-
гъэджэн хуейуэ. А зэма-
ным, 60 гъэхэм я пэщIэ-
дзэхэм, дэ къытхэттэкъым 
урысыбзэ зыщIэ. Предме-
тыр а бзэмкIэ сабийм къы-
гурыбгъэIуэныр егъэлеяуэ 
къалэнышхуэт. Ауэ апхуэдэ 
гугъуехьым къигъэлэнджа-
къым Бэчхэ я пхъур. Ар 
къызэрыдэгугъуар, тхэкIэ-
еджэкIэ зэрыдигъэщIар, 
анэм хуэдэу къыттеубгъуа-
уэ къызэрытхущытар, абы 
къы дита щIэныгъэр лъаб-
жьэ зэрытхуэхъуар бали-
гъыфI ухъуа нэужьщ уи 
акъылым къыщитIэсыр. 
ТIэкIу зыщIедгъэхмэ, дыте-
хьэулеикIмэ, къытхуэткIиящ 
икIи къытхуэщэбащ. Егъэ-
джакIуэм, нэхъыжь псоми 
пщIэ яхуэщIын, я жыIэм 
едэIуэн зэрыхуейр нэхъыбэу 
Зерэ дежщ къы щытщIар. 
Ди япэ егъэджакIуэм и адэ 
ПIетIро Хэку зауэшхуэм 

ФIыщIэ  мыухыж  къэзылэжь  егъэджакIуэ

хэкIуэдащ, зыпIар и анэрщ. 
Дригъаджэ къудейкIэ и 

къалэныр зэфIэкIауэ иб-
жыртэкъым Зерэ. Абы щы-
гъуазэ дищIырт дыкъэзыу-
хъуреихь дунейр зыхуэдэм - 
нэгузыужьакIуэ дишэрт 
 губгъуэм, мэзым. 

КлассиплIкIэ Зерэ дри-
гъэджахэм ящыщу нобэ 
псэущ Семэнхэ Амсирэт, 
Руслан, КIасэхэ Эллэ, Ва-
лерэ, ШэрIужь Людэ, Бес-
лъэней Кэзибан, Къул Рим-
мэ, БецIыкIу Рае, Бэч Людэ, 
Тэрчокъуэхэ Ритэ, Рае, Юрэ, 

Жыкъуэ Замирэт, Мыз 
Ахьмэд сымэ. Дунейм ехы-
жахэщ Иуанхэ Ардон, Ва-
лерэ, Лэшкэн Мухьэдин, 
Вэрыкъуэхэ Любэ, Iумят, 
Жыкъуэ Амин, Беслъэней 
Лидэ, Мысачэ Ленэ сымэ. 

Зерэ и IэщIагъэр фIыуэ 
яригъэлъэгъуащ и гъэсэн-
хэм ящыщ зыбжанэм. Ныб-
жьыщIих ирикIуащ егъэ-
джакIуэм и лъагъуэм: Се-
мэн Амсирэт, КIасэ Эллэ, 
ШэрIужь Людэ, Беслъэней 
Кэзибан, Тэрчокъуэхэ Ритэ, 
Юрэ сымэ. Юрэ, уеблэмэ, 

щеджа школым и унафэщIу 
лэжьащ зэманыфIкIэ

Иджыблагъэ, Егъэджа-
кIуэ хэм я махуэм ипэ къи-
хуэу, «тлъагъунщ, дехъуэ-
хъунщ» жытIэри абы ири-
гъэджа зы гуп дыкIуат Зерэ 
деж. Псори зэуIу дызэры-
гъэхъуфакъым: хэти ежьауэ 
къэтт, хэти сымаджэт, хэти а 
махуэм лажьэрт. И пщIан -
тIэ дыщыдыхьам ди егъэ-
джакIуэм къигуфIам щIэи 
гъуни иIэтэкъым - дэрэжэ-
гъуэм зэщIищтарэ зыкъыт-
щIимыгъэнщIу, IэплIэ къы-

дишэкIыу, Iэ къыддилъэу. 
Сыт хуэдиз дигу къэдгъэ-
кIыжа а махуэм. 

Псалъэм я нэхъ IэфIыр, 
щытхъум я нэхъ иныр зы-
хуэфащэ, фIыщIэ жыг хухэ-
псэну къэзылэжь цIыхущ, 
егъэджакIуэ нэсщ Бэч Зерэ. 
Абы иригъэджахэм, игъэса-
хэм къахэкIакъым адыга-
гъэ, цIыхугъэ зыхэмылъ, 
узыгъэукIытэн гуэр зыIэ-
щIэ щIа. Гуауэшхуэ игъэвын 
хуей хъуащ Зерэ - и щхьэ-
гъусэ Мысостышхуэ Му хьэ-
мэдрэ и щIалэ Тимуррэ ма-
зищ фIэкIа ямызэхуакуу 
 дунейм ехыжащ. Ауэ а гузэ-
вэгъуэм зригъэщIыкIакъым 
ди ЕгъэджакIуэм. Абы и 
гурыфIыгъуэщ цIыху щып-
къэу игъэса и щIалэ Мура-
трэ дунейм ехыжа и къуэм 
къыщIэна щIалэмрэ. 

Зерэ нобэ Псыгуэнсу 
 къуажэм дэсщ хьэблэми 
жылэми пщIэ къыхуащIу, 
къа кIуэу, къыщIэупщIэу. 
Илъэс 40-м щIигъукIэ 
 школым щылэжьауэ тIысы-
жа нэужьи, ар Iуэхунша-
къым - еджакIуэхэми, и 
 гъунэгъу-жэрэгъухэм ящы-
щуи мащIэм ядэIэпыкъуа, 
я тхыгъэхэр зыхуей хуи-
гъазэу! 

Ди гуапэщ, Зерэ, уи щIэб-
лэм уригушхуэу, ебгъэджа-
хэм яфI, я цIэ дахэ зэхэпхыу, 
уузыншэу дунейм куэдрэ 
утетыну. Дэ, уэ ебгъэджа-
хэм, укъызэрыдэгугъуар, 
щIэныгъэ гъуэгум дызэ ры-
тепшар дыпсэуху дигу зэри-
лъынур бэянщ. 

МЫЗ  Ахьмэд.

CэмэгумкIэ къыщыщIэдзауэ: Беслъэней Кэ-
зибан, Къул Риммэ, ШэрIужь Людэ, Бэч Зерэ, 
КIасэ Эллэ, Семэн Амсирэт. ЩIыбагъымкIэ 
къыдэтхэр: Тэрчокъуэ Юрэ, Мыз Ахьмэд. 

Мы махуэхэм Къэбэр-
дей-Балъкъэр къэрал уни-
верситетым щекIуэкIащ 
«Кавказ Ищхъэрэм узыфэ 
зэрыцIалэхэмкIэ щыIэ 
щытыкIэм теухуа Iуэху-
гъуэ нэхъыщхьэхэр» XI 
щIэныгъэ-практикэ кон-
ференцэ. Абы и лэжьы-
гъэм хэтащ Кавказ Ищ-
хъэрэ, Ипщэ федеральнэ 
округхэм щыщ IэщIа-
гъэлIхэр. 

ЗЭIУЩIЭМ щытеп сэлъы-
хьащ COVID-19, ОРВИ, ге-
патит, ВИЧ узыфэ зэрыцIа-
лэхэр зыпкърытхэр къэху-
тэнымкIэ, абыхэм еIэзэным 
и иджырей Iэмалхэм, эпи-

Лэжьыгъэ и
пIалъэкIэ зохъуажэ

демиологие шынагъуэнша-
гъэр къызэгъэпэщынымкIэ 
щыIэ хэкIыпIэхэм, сабийхэ-
ми балигъхэми ягъуэт ме-
дицинэ дэIэпыкъуныгъэр 
егъэфIэкIуэнымкIэ зэфIэ-
гъэкIыпхъэхэм. 

Ар екIуэкIащ УФ-м Узын-
шагъэр хъумэнымкIэ и ми-
нистерствэм штатым хэмыт 
и IэщIагъэлI нэхъыщхьэ 
 Чуланов Владимир и нэIэм 
щIэту. «Кавказ Ищхъэрэм 
узыфэ зэрыцIалэхэмкIэ 
щы Iэ щытыкIэм теухуа 
Iуэхугъуэ нэхъыщхьэхэр 
щы зэпкърах зэхыхьэр 
илъэс зыбжанэ хъуауэ идо-
гъэкIуэкI. IэщIагъэлIхэм я 
щIэныгъэм хэгъэхъуэным-

кIэ, лэжьыгъэ и пIалъэкIэ 
зэхъуэжынымкIэ ар Iуэху 
щхьэпэщ. ЗэIущIэм къы-
щаIэт упщIэ куэдым доху-
тырхэр хуегъэхьэзыр узы -
фэ зэрыцIалэхэм къашэ 
шынагъуэхэм зэрапэщIэ-
тынум. Урысейм и Ипщэ 
щIыналъэм узыфэ зэры-
цIалэхэр нэхъыбэрэ къы-
щохъей, а щIыпIэм цIыху 
куэд къакIуэу зэрыщытым 
къыхэкIыу. Медицинэм 
зыужьыныгъэ хъарзынэхэр 
игъуэтащ, а узыфэхэм дазэ-
рыпэщIэтын IэзэкIэщIэхэр 
щыIэщ, абы и лъэныкъуэкIэ 
диIэщ IэщIагъэлIхэм дазэ-
ры дэгуэшэн щIэныгъэрэ 
Iуэху бгъэдыхьэкIэщIэрэ», - 
жиIащ абы.

Дохутырхэм утыку къра-
хьащ узыфэхэм зэрапэ -
щIэт Iэмалхэр, ирагъэ-
кIуэкIа лабораторэ къэху-
тэныгъэхэм япкъ иткIэ нэхъ 
щхьэпэу къалъыта Iэзэ кIэ-
хэм, хущхъуэхэм я гугъу 
ящIащ.

КъБР-м узыншагъэр хъу-
мэнымкIэ и министр Къа-
лэбатэ Рустам жиIащ Iэ-
щIагъэлIхэр зэхуэсу я еп-
лъы кIэхэр къызэрагъэ-
лъагъуэм мыхьэнэшхуэ 
зэ  риIэр, апхуэдэ Iуэхухэм 
хэт дэтхэнэми абы и 
къэухьым зезыгъэужьын, и 
зэфIэкIым хэзыгъэхъуэн 
щIэныгъэ къызэрыхихыр, я 
лэжьыгъэм ар щхьэпэ 
 къазэрыщыхуэхъужыр.

ЩХЬЭЩЭМЫЩI  Изэ.

Урысей Федерацэм и прокурор нэхъыщхьэ Крас -
нов Игорь пщэрылъ къыщищIри, Къэбэрдей-Балъ-
къэр Республикэм и прокурорым судым хуигъэхьащ 
1941 - 1945 гъэхэм екIуэкIа Хэку зауэшхуэм нэмыцэ-
фашист зэрыпхъуакIуэхэм Къэбэрдей-Балъкъэр Ав-
тоном Совет Социалист Республикэм (иджы Къэ-
бэрдей-Балъкъэр Республикэ) дзэ щIэпхъаджагъэу, 
гущIэгъуншагъэу, совет цIыхубэр гъэкIуэдыным ехьэ-
лIауэ ялэжьауэ щытахэмрэ, нэхъ иужькIи къыщIа-
гъэщахэмрэ лъэпкъгъэкIуэду зэрыщытар къэлъы-
тэным теухуа тхыгъэ. 

ЗАЯВЛЕНЭР щигъэхьэзырым прокуратурэр ядэлэ-
жьащ властым и органхэм, хабзэхъумэ, архив, щIэны -
гъэ IэнатIэхэмрэ егъэджэныгъэ IуэхущIапIэхэм, щIы-
налъэм и жылагъуэ зэщIэхъееныгъэхэмрэ волонтёр-
хэмрэ. 

Зэрагъэуващи, республикэм и щIыналъэр убыдын 
щIадзащ 1942 гъэм шыщхьэуIум и 12-м икIи ар 1943 гъэм 
щIышылэм и 11 пщIондэ екIуэкIащ. А зэманым къриубы-
дэу нэмыцэ-фашист зэрыпхъуакIуэхэм совет цIыхухэр 
дакъузащ, лей ирахащ, мамыр цIыхухэмрэ советыдзэм 
хэту яубыдахэмрэ куэду зэтраукIэрт, зи къаруилъы-
гъуэхэр залымыгъэкIэ ягъэлажьэрт. Апхуэдэу зэрахьа 
щIэпхъаджагъэхэм мамыр цIыхурэ яубыда зауэлIу ми-
ни 4-м щIигъу хэкIуэдащ. 

Фашист зэрыпхъуакIуэхэм хэщIыныгъэшхуэ иратащ 
щIыналъэм и экономикэм, промышленнэ, мэкъумэш 
IуэхущIапIэ куэд зэтракъутащ. Абы кърикIуа хэщIыны-
гъэр иджырей сомымкIэ къэббжмэ, сом мелард 38-м 
щIегъу. 

Къэдгъэлъэгъуахэр щIэзыгъэбыдэ дэфтэрхэр куэд 
 мэхъу. Абыхэм ящыщщ архив тхылъхэр, экспертхэм я 
къэлъытэныгъэхэр, щыхьэтхэм къыжаIахэр, уголовнэ 
Iуэхухэм ехьэлIа материалхэр.

ЛъэIур Къэбэрдей-Балъкъэр Республикэм и Суд нэ-
хъыщхьэм Iэрагъэхьащ Урысей Федерацэм ис лъэпкъ-
хэм я сэбэп зыхэлъхэр, хэкIуэдахэм я Iыхьлыхэм хабзэ -
кIэ яIэ хуитыныгъэхэмрэ хъумэн, апхуэдэуи Хэку за-
уэшхуэм и илъэсхэм зэрыпхъуакIуэхэм я лей зытехьахэм 
ятеухуа хъыбархэр дунейпсо жылагъуэм яIэрыгъэ хьэн,  
тхыдэ захуагъэр зэфIэгъэувэжын мурадкIэ. 

УАРДЭ  Жантинэ. 

Судым Iэрагъэхьащ

Хэкур хъумэныр Урысейм и дэтхэнэ цIыхуми и къа-
лэнщ, УФ-м и Конституцэм и 59-нэ статьям ипкъ иткIэ. 

ДЗЭ къалэныр ягъэзэщIэн хуейщ илъэс 18-м къыщегъэ-
жьауэ илъэс 27 ныбжьым къриубыдэ цIыхухъу псоми, за-
коным къызэригъэувымкIэ, дзэм ираджэныр ящхьэ щы-
хыным е къулыкъу ящIэныр пIалъэкIэ ягъэIэпхъуэнымкIэ 
хуит зыщI щхьэусыгъуэ ямыIэмэ. 

Армэм ираджэным теухуа хабзэм ебэкъуауэ къалъытэ 
цIыхур дзэ къулыкъум зэрыраджэмкIэ дзэ комиссарым 
 къигъэхьа повесткэм къыщыгъэлъэгъуа зэманым ири-
хьэлIэу ар дзэ частым яшэнухэр щызэхуашэс щIыпIэм 
щхьэусыгъуэншэу емыкIуалIэмэ, абы мыкIуэн папщIэ 
ялэжьхэр (езым и Iэпкълъэпкъым сэкъат иритыныр, сыма-
джэ нэпцI зищIыныр, дзэ учетым зыхримыгъэхыу нэгъуэщI 
щIыпIэ щыпсэуну кIуэуэ, абдежми зыщримыгъэтхыныр, 
апхуэдэуи медицинэ къэпщытэныгъэм емыкIуэлIэныр, дзэ 
комиссариатым и повесткэр къыIимыхмэ. Апхуэдэуи дзэ 
къулыкъум зыпыIуадзауэ ягъэув ураджэныр пщхьэщахын 
пап щIэ дэфтэр нэпцIхэр зыIэрыгъэхьэнри. 

Дзэ къулыкъум ираджэным зэрызыпыIуидзыр яубзыху-
мэ, езыджэ комиссэм е муниципальнэ щIыпIэм и дзэ 
 комиссарым зыхуэфащэ тхылъхэр Iэрегъэхьэ цIыхур 
щыпсэу щIыпIэм щыIэ следственнэ органым и унафэщIым, 
Iуэхур зэхагъэкIыу, хабзэм ебэкъуар жэуапым ирашэлIэн 
 папщIэ. 

Урысей Федерацэм и Уголовнэ кодексым и 328-нэ ста-
тьям къыщыгъэлъэгъуащ дзэ къулыкъур е абы хуагъадэ 
граждан къулыкъур ехьэкIыныр къалэн зыщащIауэ ап хуэ-
дэхэм зыпыIузыдзхэм уголовнэ жэ уап зэрахьыр.

Къэдгъэлъэгъуа статьям и 1-нэ Iыхьэм къыщыхьащ дзэ 
къулыкъум ираджэным зыпыIузыдзым, 2-нэ Iыхьэм - граж-
дан къулыкъу ехьэкIыныр уэим зыщIым уголовнэ жэуап 
зэрахьыр. 

Дзэ къулыкъум ираджэным зыпыIузыдзыр илъэси 2-кIэ 
ягъэтIысынкIэ мэхъу, граждан къулыкъур уэим зыщIхэр 
 мази 6-м нэскIэ яубыдынущ. Законым ипкъ иткIэ, ираджауэ 
икIи хабзэкIэ яубзыхуа щхьэусыгъуэхэр имыIэу дзэ къу-
лыкъур езымыхьэкIахэм дзэ билетым и пIэкIэ справкэ ират. 

Апхуэдэ цIыхухэр, дзэм езыджэ комиссэм хуагъэхьа 
тхьэусыхафэхэм хэплъэу, щхьэусыгъуэхэр тегъэщIапIэ 
 мыхъуу къищта унафэм и пIалъэр зэри ухрэ е суд унафэ 
 къару зыгъуэтар хабзэм къитIасэу къызэралъытэрэ илъэси 
10 дэмыкIауэ къэрал е муниципальнэ  IэнатIэхэм ягъэув 
 хъунукъым, лажьэпIэ пэрытхэри  IуагъэкIыжын хуейщ. 

Тхыгъэр игъэхьэзыращ гарнизоным и 316-нэ дзэ проку-
ратурэм и дзэ прокурорым и дэIэпыкъуэгъу нэхъыжь, 
юстицэм и майор Есчындар Алий. 

Армэ къулыкъум
зыпыIузыдзхэм ящIэн папщIэ

ЗэпыщIэныгъэр 
ягъэбыдэ

Москва щекIуэкIащ             
СНГ-м хыхьэ къэралхэм я 
унафэщIхэр зыхэт Сове-
тым и зэIущIэ. ЛIыщхьэ хэр 
тепсэлъыхьащ щIыналъэ-
хэм, дуней псом щекIуэкI 
Iуэхугъуэ нэхъыщхьхэм. 
Зэхыхьэм кърикIуам ипкъ 
иткIэ къэрал унафэщIхэм 
дэфтэр зыбжанэм Iэ щIа-
дзащ. Абыхэм ящыщщ 
ТекIуэныгъэ Иныр илъэс 80 
зэрырикъум и щIыхькIэ, 
зэныбжьэгъу къэралхэм 
щыпсэу лъэпкъхэм дуней-
псо жылагъуэм зэры зы-
хуагъэзар. 

«ЩIЫ хъурейм хуитыны-
гъэрэ мамырыгъэрэ щыIэн 
папщIэ зи гъащIэр зытахэм 
я фэеплъыр хъумэныр, 
лъэпкъ зэхэгъэж зыщIхэм, 
дунейпсо зауэр къагъэхъе-
инкIэ шынагъуэ къызыб-
гъэдэкIхэм псори дызэ-
къуэту дапэщIэтыныр ди 

Дунейм 
щыхъыбархэр

зэхуэдэ къалэнщ», - щыжеIэ 
лIыщхьэхэм ягъэхьэзыра 
зэрызыхуагъазэм.

Апхуэдэу зэхыхьэм щы-
тепсэлъыхьащ Iуэхугъуэ           
14-м, ахэр теухуауэ щытащ 
къэралхэр унэтIыныгъэ зэ-
хуэмыдэхэмкIэ зэрызэдэ лэ-
жьэнум, я зэпыщIэныгъэхэм 
нэхъ куууэ зэрызрагъэу-
жьынум.

УФ-м и Президентым къы-
хигъэщащ СНГ-м хэт къэ-
ралхэм пыщIэныгъэ зэра-
хуиIэм Урысейм и къэрал 
щIыб политикэм увыпIэ 
щхьэхуэ зэрыщиубыдыр. 
«Къэ рал Щхьэхуитхэм я 
 зэгухьэныгъэм хыхьэ къэ-
ралхэр ди гъунэгъу, ныб-
жьэгъу, IуэхущIэгъу нэхъ 
благъэ дыдэхэщ, икIи, шэч 
хэмылъу, ди зэпыщIэны -
гъэр зэрыдгъэбыдэным ди 
къару псори етхьэлIэнущ», - 
жиIащ Путин Владимир.

ХэкIыпIэр 
зэпсэлъэныгъэрщ

Словакием и премьер-
министр Фицо Роберт Ук-
раинэр НАТО-м хамыгъэ-
хьэну къыхуреджэ. Абы и 
еплъыкIэр даIыгъщ Евро-

союзым и къулыкъущIэ 
зыбжанэм.

«УКРАИНЭМ щекIуэкI зэ-
ны къуэкъум и щхьэусыгъуэ 
нэхъыщхьэр КъухьэпIэм 
Урысейр лъэгуажьэ мыщ-
хьэу игъэувыну зэры-                    
хуейрщ, - жеIэ Фицо Роберт. 
- Словакием и гъунэгъу 
къэралэм дзэ зэпэщIэты-
ныгъэхэр щокIуэкI, цIыху -
хэр абы щыхэкIуадэу, Евро-
пэм а хьэкIэкхъуэкIагъэр 
деIыгъ». 

Словакием и Правител ь-
ствэм и унафэщIым шэч 
къытрихьэркъым къарукIэ а 
Iуэхум унафэ зэримыгъуэ-
тынум, лъэныкъуэхэм я зэп-
сэлъэныгъэрщ Iуэхум и 
хэкIыпIэу къигъэлъагъуэр. 
Фицо Роберт мэгугъэ, къэ-
ралитIым я зэныкъуэкъум 
кIэ игъуэтмэ, Москва хуаIа 
зэпыщIэныгъэхэр зэфIа-
гъэувэжыну, Киев ныб-
жьэгъу хуэхъужыну.

Жэпуэгъуэм и 10,
бэрэжьей

Психикэ узыншагъэр 
 хъумэным и дунейпсо ма-
хуэщ

ЦIыхум и судыр укIкIэ 

ящIэу мыдэным и европэ-
псо махуэщ

1910 гъэм къалъхуащ 
 КъБР-м и цIыхубэ усакIуэ 
Щомахуэ Амырхъан.

1925 гъэм къалъхуащ 
франджы балеринэ цIэ ры-
Iуэ, адыгэ лъэпкъым къы-
хэкIа Черинэ (Щамырзэ) 
Людмилэ.

1928 гъэм къалъхуащ 
тхыдэ щIэныгъэхэмкIэ док-
тор, КъБР-м щIэныгъэмкIэ 
щIыхь зиIэ и лэжьакIуэ 
Iулыдж Iустырхъан.

1930 гъэм къалъхуащ 
тхакIуэ, КъБР-м щэнхабзэм-
кIэ щIыхь зиIэ и лэжьакIуэ 
КIуантIэ Iэзид.

1935 гъэм къалъхуащ 
 КъБР-м и цIыхубэ тхакIуэ, 
республикэм щэнхабзэмкIэ 
щIыхь зиIэ и лэжьакIуэ, 
 «Iуащхьэмахуэ» журналым 
и редактор нэхъыщхьэу 
лэжьа Елгъэр Кашиф.

1939 гъэм къалъхуащ фи-
лософие щIэныгъэхэмкIэ 
доктор, техникэ щIэныгъэ-
хэмкIэ кандидат, КъБР-м 
щIэныгъэхэмкIэ щIыхь зиIэ 
и лэжьакIуэ Тхьэгъэпсо Хьэ-
жысмел.

1940 гъэм къалъхуащ 
 КъБР и цIыхубэ артист Куэт 
Къанщобий.

1941 гъэм къалъхуащ Къэ-
рэшей-Шэрджэсым и цIы-
хубэ тхакIуэ, КъБР-ми КъШР-
ми щIыхь зиIэ я журналист, 
«Черкес хэку» га зетым и ре-
дактор нэхъыщ хьэу илъэс 
куэдкIэ лэжьа Дэбагъуэ 
Мухьэмэд.

1942 гъэм къалъхуащ уэ-
рэдус, КъБР-м щэнхабзэмкIэ 
щIыхь зиIэ и лэжьакIуэ Що-
махуэ Хьэсэнбий.

1942 гъэм къалъхуащ                
КъШР-м щIыхь зиIэ и журна-
лист Шорэ Ахьмэд.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм пшэр техьэ-текIыу щы-
щытынущ. Хуабэр махуэм 
градус 17 - 19, жэщым градус 
11 щыхъунущ. ЩIым и малъ-
хъэдис щытыкIэм балли 3 - 
4-кIэ зихъуэжынущ.

Жэпуэгъуэм и 11,
махуэку

Хъыджэбз цIыкIухэм я ду-
нейпсо махуэщ

1956 гъэм къалъхуащ по-

лицэм и генерал-майор, 
 КъБР-м щIыхь зиIэ и юрист 
Кумыщ Мухьэрбий.

1958 гъэм къалъхуащ 
къэрал, жылагъуэ лэ жь а-
кIуэ, КъБР-м Тхылъыр фIы-
уэ зылъагъухэм я зэгу-
хьэныгъэм и Жылагъуэ Со-
ветым и тхьэмадэ, рес-
публикэм и ЩIыхь тхылъыр 
зыхуа гъэ фэща Бекъул Ас-
лъэнбэч.

1967 гъэм къалъхуащ 
Къэ бэрдей-Балъкъэрым и 
муслъымэнхэм я дин Iуэху-
щIапIэм и унафэщIу 2004 - 
2010 гъэхэм лэжьа Пщы-
хьэщIэ Iэнас.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм пшэр техьэ-текIыу щы-
щытынущ. Хуабэр махуэм 
градус 15 - 18, жэщым гра-
дус 12 щыхъунущ. ЩIым и 
малъхъэдис щытыкIэм 
бал ли 3 - 4-кIэ зихъуэжы-
нущ.



ПлIанэпэр зыгъэхьэзырар
 ЧЭРИМ Марианнэщ. 

ЦIыхуфIхэр
къэзыгъэлъэгъуэф

ЦIэ  мыхъумыщIэм  фIыкIэ  ущымыгугъ

Зи гугъу фхуэтщIыну ди 
мурад фильмыр зытеухуар 
абы и цIэр зезыхьэ дохутыр 
цIыхубзщ. Ди хъуреягъкIэ 
щытлъагъу псэукIэр удихьэ-
хыу икIи захуагъэм тету къы-
зэрыхэщым, цIыхуфIхэмрэ 
фIы зигу имылъхэмрэ зэ-
рыщызэпэщIэтым, гушыIэр 
зэрыщыкуэдым къыхэкIыу, 
ди газетеджэхэм я гукъы дэ-
жыр къэзыIэтыфыну кино-
уфIым и хъыбар яхуэтщIыну 
тфIэигъуэщ. 

КЪЫIЭРЫХЬЭ лэжьыгъэм 
зрипщыту, гугъуехьым пимы-
кIуэту къэгъуэгурыкIуа бзылъ-
хугъэм и пхъур езым ещхьу 
 гугъу иримыгъэхьын папщIэ, 
дохутыру ирегъаджэ. Гъатхэм 
и цIэджэгъу Бахар хьэл тынш 
зиIэ, цIыхухэм гуапэу яде-
кIуэкI, дэтхэнэ зы цIыхуми и 
гум дыхьэф пщащэу къо -
тэдж, медицинэр щадж еджа-
пIэм адрейхэм къахэщу, псо-
ми япэ щрагъэщу апхуэ дэщ. 
ЗэрымыщIэкIэ ар зрегъэ -
цIыху Явузоглу-егъэджа -
кIуэм и къуэм (езыр и хъы-
джэбзым щыфIэна пщыхьэ-
щхьэм), афIэкIа хэмылъуи, 
Ба хар я профессорым и нысэ 
мэхъу. 

Фильмым зэрыщIидзэр а 
псори блэкIауэщ, тхьэмадэри 
дунейм ехыжащ, и мылъкури 
и унэри езыр зезыхьэжа и 
нысэм къыхуигъанэри, ауэ ар 
нысащIэм ищIэркъым. Зы 
 къуэрэ зыпхъурэ зэдэзыпI Ба-
харрэ Тимуррэ къадопсэу 
щIалэм и анэ цIыху псынщIэу 
и лIыр зезыхьэжын зымыдар. 
Сабийхэр ин хъуакIэщ, ап-
щIондэху «егъэхын фIэкIа 
хуэмейуэ» унагъуэм ис псоми 
я Iуэхур дэзыгъэкI Бахар щIэ-
ныгъэри IэщIагъэри IэщIохуж-
ри, уеблэмэ и унагъуэм щыщ-
хэм зэрамыпэсыжу  мэхъу, 
ерыскъыр зэрышыугъэмрэ 
зэ рымышыумрэ къраудэкI 
зэпыту. А псор цIыхубзым 
ирегъэх, зэгуэр «къызэрыуэ-
нур» гурыIуэгъуэу. И лIыр 
 дохутыр ехьэжьащ, я къуэ 
Ураз абы долажьэ, гуащэ-
шхуэр ахъшэ ипхъынымрэ зы-
гъэщIэрэщIэнымрэ къы дэ-
хуэркъым, япхъу Умай сурэт 
ищIын фIэфIщ. Ипхъури доху-

тыр зыщIыну щIэхъуэпс Ти -
мур имыщIэу, Бахар пщащэр 
сурэт щIыным щыхурагъасэ 
студием ешэ, и уасэр езым 
 къигъуэтурэ. И лIыр быдэщ, и 
гуащэр псынщIэщ, сабийхэр 
гъэфIащ. Унагъуэр а щыты-
кIэм иту, Бахар и жьэжьейр 
ямыхъуэжынкIэ Iэмал имыIэу 
къытохуэ. НасыпыфIэу зыкъэ-
зылъытэж цIыхубзым и ду-
нейр хуэмурэ къызэтокъутэ, 
апщIондэху и нэхэр къоп -
лъэж. И лIым къызэримыгъэ-
пэжыр, уеблэмэ я пхъум и 
ныбжьэгъу пщащэр адэкIэ зэ-
ришыпхъур къыщIощ, Тимур-
рэ абы сымаджэщым къы-
щыдэлажьэ Ренгинрэ куэд 
щIауэ фIыуэ зэролъагъу, Ба-
хар имыщIэххэу абыхэм я зэ-
хуаку дыхьа хуэдэущ хъы-
барыр къызэрекIуэкIыр. А 
псор Бахар къищIэнутэкъым 
хъужа нэужь, и IэщIагъэр зри-
гъэгъуэтыжыну, унэгуащэ 
 къалэным деж зыщимыухы-
жу, медицинэм хуеджа доху-
тыру зэрыщытыр къищIэжу 
IэщIагъэм хэзэгъэжыну хуе-
мы жьамэ. Бахар щыгугъыу 
еса унагъуэр абы хуейкъым. 
Тимур и щIасэр фызыр здэ-
кIуэну сымаджэщым що-
лажьэ, япэрауэ. ЕтIуанэрауэ, 
Бахар къэпщытэныгъэхэр 
итын папщIэ, курсхэм я уасэр 
иритын хуейщ, ар и щIасэм 
Iэпщэхъу лъапIэ къыхуэ зы-
щэхуа Тимур къохьэлъэкI. 

Тырку фильмхэм цIыхубзыр 
зэрыдэхуэхым гулъытэшхуэ 
хуащI. Бахар зэрыцIыхубзы-
фIыр, IэщIагъи щIэныгъи зэ-
риIэр, ауэ щыхъукIэ езым и 
щхьэм пщIэ щIыхуимыщIы-
жын щытыкIэм зэрихуар ди 
нэгу къыщIагъэхьэ фильмыр 
къэзыгупсысахэм. Мы щыты-
кIэр дэри зэрыдимыхамэрщ 
абы дыщIытепсэлъыхьыр, ауэ 
щыхъукIэ мы темэр къыщы Iэ-
та зы спектакли зы тхылъи 
къытхуэгубзыгъыжыркъым. 

И жьэжьейм щыщ Iыхьэ 
 къезытыну зымыда и лIым игу 
бгъэдэкIуэтын щIедзэри, Ба-
хар хуэмурэ пэжыр къыгу-
роIуэ, езыри занщIэу дохутыр 
мыхъуми, сымаджэщым щы-
ла жьэ псори къыдехьэх, Iэ-
щIа гъэм хозэгъэж. Профес-
сорым и къуэу, IэнатIэфIхэр 

къыIэрыхьэу, хамэ къэралхэм 
щрагъаджэу къэгъуэгурыкIуа 
Тимур цIыху мыхьэнэншэу 
къызэрыщIэкIыжам гупсысэр 
хуешэ сценаристым. Уи гъа-
щIэм уелъэпауэ зэрымыхъу-
нум, зыхуэмыфащэ цIыхухэм 
хуиту лей зэребгъэхьэху, 
цIыху гъэмрэ напэмрэ уепцIы-
жа хуэдэу зэрыхъум щхьэ-
хуимыту дыхуешэ мы филь-
мым. 

«Си натIэм итыр къыхызох!» 
- а псалъэшхуэр и гум илъу 
 гъащIэм холъадэ Бахар. Абы 
«зыкъищIэжыну», зыузэ щIы-
ныгъэм и гъуэгу теувэжыну 
мурад зэрищIу, и хъуреягъкIэ 
екIуэкI гъащIэ зэхэзэрыхьа-
ми зехъуэж. КIыхьу зэрысы-
мэ джам узыншэным и мы-
хьэнэр къыгурегъаIуэ цIыхуб-
зым. Езым псэуну, насы пы-
фIэну, и гум илъым едэIуэну 
хуит зимыщIыжыху, Бахар и 
Iыхьлыхэри гъуэгу пхэнжым 
тетащ. Езыр псэкIэ зыхуеIэм 
зэрытегушхуэу, и бынхэми, и 
ныбжьэгъухэми, уеблэмэ и 
жагъуэгъухэми здаунэтIыпхъэ 
гъуэгур къагъуэт. 

Сюжетыр дапхуэдэу ямы-
IуантIэми, тырку сериалхэм 
унагъуэр, быныр, зэхущы ты-
кIэ дахэр щагъэнэхъапэ. Къу-
хьэпIэ фильмхэм «цIыхур 
зыхуитым» ирахулIэ щхьэкIэ, 
уи гукъыдэжым нэгъуэщIым 
лей ирихмэ, абы зэреджап-
хъэр щхьэзыфIэфIагъщ. «Ба-
хар»-м щэнхабзэ щапхъэу 
къы хэщыр артистхэм уэрэд 
зэрыжаIэфым, сурэт зэра-
хуэщIым и закъуэщ, цIыхур 
фIым хуэзыунэтI нэщэнэу 
къы хэщыр гъэсэныгъэмрэ 
щIэ ныгъэмрэщ, зэхущытыкIэ 
пэжымрэ хьэрэмыгъэнша-
гъэмрэщ. ИтIани, цIыхубзым 
и хьэкъым къыщхьэщыжыну 
мурад ящIамэ, ар мы филь-
мыр зыгъэувахэм къехъу-
лIащ. Илъэс блэкIам зэпеуэу 
утыку ита сериал псоми «Ба-
хар»-р ятекIуауэ къыщIэкIащ. 
Роль нэхъыщхьэр зыгъэза -
щIэ Эвгар Демет киноми те-
атрми щоджэгу, ди нэгу 
къыщIигъэувэр куэд щIауэ 
дызыхуэзэша «цIыхубз къы-
зэрыгуэкIщ», унэгуащэн къа-
лэным хуэмыщхьэх, гушыIэ 
зыхэлъ, «жьым тесу псым 
епыдж» псэ хьэлэлщ, и 
кууагъ ри мычэму. Фильмыр 
зэхэзыгъэувахэм сытым де-
жи гу лъыдагъатэ Бахар гу-
рыгъуазэ узыншэ зэриIэм, и 
анэр фIы дыдэу зэрилъагъум, 
и бынхэм псэкIэ зэрапыщIам, 
уеблэмэ лей къезых цIыхури   
и щхьэм зэрыдригъэкIуеи-
фым. Удихьэхыу фильмым 
къыхощ Бахар и ныбжьэгъум-
рэ езымрэ я зэхуаку дэлъ 
дзыхьыр, абы и фIыгъэкIэ 
 актрисэм и гум илъыр къы-
дощIэ. ГъащIэр дапхуэдэу 
 къекIуэкIми, псом нэхърэ 
 нэхъыщхьэр абы цIыху хуэдэ 
цIыхуу ухэтынырщ - арагъэнщ 
мы фильмыр зыгъэувахэм я 
гупсысэр. 

Адыгэ дэлэным
и IэфIагъыр

КъБР-м хыхьэ Дыгулыбгъуей къуажэм щыщ Лъэпщ 
Заремэ иджыблагъэ хэтащ «Пятница» телеканалым 
пщэфIэным теухуауэ иригъэкIуэкI «Битва шефов» 
нэтыным. Абы игъэлъэгъуащ адыгэ щэн хабзи, ди 
шхыныгъуэм и IэфIагъи, бзэм пщIэ зэры хуищIри. 
Езым ипщэфIа адыгэ дэлэныр утыкум кърихьащ ди 
лъэпкъ фащэкIэ хуэпауэ. Шхыныгъуэм и IэфIагъэм 
еплъа пщафIэ Iэзэхэм - Агзамов Ренатрэ Ивлев Конс-
тантинрэ - Заремэ ипщэфIа шхыныгъуэр гурыхь ящы-
хъуащ, я щытхъуи зэхрагъэхащ. 

- УЕГЪЭГУФIЭ, лъэпкъ хъугъуэфIыгъуэр сыт хуэдэ 
Iуэхугъуэми къыщызыгъэлъагъуэ, ар зыхъумэ цIыхухэр 
фызэрыщыIэм. Мис нобэ къэбгъэлъэгъуа дэлэн IэфIри  
а щэнхабзэм щыщщ, - жиIащ Ивлевым. 

Агзамов Ренат къыхигъэщащ шхыныгъуэм и пщэ-
фIыкIэр гугъуу къызэрилъытэр, абы уелIэлIэн зэры-                 
хуейр. 

- И теплъэкIи и IэфIагъкIи гурыхьщ дэлэныр. Абы и 
пщэфIыным уи Iэр зэресари гурыIуэгъуэщ, - жиIащ Ре-
нат. 

Лъэпщ Заремэ фIыщIэ яхуищIащ абыхэм. ИкIи нэ-
тыным адыгэбзэкIи къыщыпсэлъащ, и гурылъхэр къы-
дэзыIыгъхэм фIыщIэ яхуищIу. 

Бзылъхугъэм ипхъу цIыкIу Iэмини пщэфIэн фIэфIщ, 
анэм иригъэлъэгъуа шхыныгъуэ гуэрхэри епщэфIыф. 
Хъыджэбз цIыкIур кIэлъоплъ Ивлев Константин и 
пщэфIэкIэм. Анэр гъуэгу щытеувэм елъэIуащ, абы хуэза 
нэужь, фIэхъус Iэригъэхьэжыну. Нэтыныр езыгъэкIуэкI 
пщафIэхэми Iэминэ гуапэу зыкъыхуагъэзащ. 

Заремэ блогерщ, адыгэ шхыныгъуэ куэдым я пщэ-
фIыкIэр видеотеплъэгъуэу и интернет напэкIуэцIым 
илъщ. 

- Сэ икъукIэ уардэ срихъуащ фIыуэ слъагъу республи-
кэм щапщэфI адыгэ шхыныгъуэ IэфIыр екIуу утыку 
къызэрисхьэфам, ар къэзыпщытахэм IэфI зэ ращыхъуар. 
Си хъуэпсапIэхэм ящыщ зы къызэхъулIащ. Куэдым 
яцIыху пщафIэ Iэзэхэм ящIыгъуу зы утыкум сызэритам 
сэ дамэ къыстригъэкIам хуэдэщ. АдэкIи  хэзгъэхъуэнущ, 
- жиIащ бзылъхугъэ пщафIэм. 

ГУГЪУЭТ  Заремэ. 

Урысейм щылажьэ парт-
хэм иджыри зы къахэхъуащ. 
1990 гъэхэм щыIа, илъэс 30-
кIэ ужьыхыжа «Пивэр зы-
фIэфIхэм я партыр» щIэ ры-
щIэу зэфIагъэувэж. Жэп-
уэгъуэм и 5-м абы и япэ 
 съездыр Мэзкуу щызэхэтащ. 

«ПИВЭ зыфIэфIхэм я пар-
тыр» (ПЛП) 1998 гъэм ягъэ-
кIуэдыжауэ щытащ. Сыт ар 
щIэрыщIэу къыщIагъэщIэ рэ-
щIэжыр? ЛДПР-м пэщIагъэу-
вэн зэгухьэныгъэ къалъы-
хъуэр пэж? А упщIэхэм я жэ-
уапыр къэдгъуэтынкIи хъу-
нущ, екIуэкIа я съездым 
щы жаIахэм дыхэплъэмэ. 

Адрей парт псоми ещхьу, 
«пивафэхэми» къэралыр 
къы дахыжыну я мурадщ. Ауэ 
ар зрагъэхъулIэн папщIэ, нэ-
гъуэщI дамыгъэ къагъэщ хьэ-
пэу аркъудейщ. «Сэ сыспорт-
сменщ, пивэ сефэркъым», - 
жеIэ партым и унафэщIу съез-
дым щыхаха Гришин Сергей. 
Я гимным уедаIуэмэ: 

Дэ пивэ дофэ, дэ пивэ
тфIэфIщ. 

Пивэ уефэным лIыгъэшхуэ
хэлъщ. 

ЦIыху къэс и насыпым
хуокIуэ, 

Дэ ар пивэ дефэурэ
къыдгуроIуэ. 

Къэралыр ебгъэфIэкIуэн 
гукъыдэжри, зэгъусэу фIы 
гуэр зэбгъэхъулIэным уху щIэ-
къунри хъарзынэт, ауэ пивэр 
Iуэхум хэмыту щIэмыхъунур 
сыту пIэрэ?

ЦIыху зэчиифIэ гуэр ди 
газетым и напэкIуэцIхэм 
къытехуапхъэу къы щыт-
лъы тэхэм деж, ахэр дунейм 
къыщытехьа махуэм, мазэм 
е илъэсым иредгъэхьэлIэ 
хабзэщ. ИтIани, адыгэм и 
 гулъытэр зэтшалIэр ди гъа-
щIэ зыхэщIэкIэмрэ псэу-
кIэмрэ едгъэщхьхэрщ, узы-
дэплъеипхъэ хьэл-щэн зи 
IэдакъэщIэкIхэм къыщы-
зыгъэлъэгъуэфхэрщ. Ап-
хуэ дэ хэм я щапхъэу къыт -
фIощI илъэси 175-рэ ипэкIэ 
дунейм къытехьа инджы-
лыз тхакIуэ Бёрнетт Фрэн-
сис.

БЁРНЕТТ Фрэнсис «цIы-
хубз тхакIуэ» фIэпщыфы-
нущ. Абы и тхыгъэхэм я нэ-
хъыбэм лIыхъужь нэхъыщ-
хьэу хэувэхэм я щэнри, 
абыхэм ядэтлъагъу гупсысэ-
кIэри бзылъхугъэхэм я гъа-
щIэ зэгъэзэхуэкIэр къыхощ. 
Дауи, абы къикIыркъым тха-
кIуэ Iэзэм хъулъхугъэ къи-
мыгъэлъэгъуэххэу. Ауэ ахэр 
цIыхубзым и фIы-Iей зэ-
хэдзыкIэм и шыбзэм щIэ-
кIауэщ нэгум къызэрыщIэу-
вэр. Тхылъ къыщытщтэкIэ, дэ 
нэхъыбэу дыдэзыхьэхыр цIы-
хубэм игъащIэ лъандэм къа-
дэгъуэгурыкIуэ дуней теты-
кIэрщ. Зи гугъу тщIы тха кIуэр 
щыпсэуа XIX лIэщIыгъуэм 
лъэпкъыжь псори а лъэны-
къуэмкIэ дызэщхьу щыта-
гъэнщ. Хъыджэбзхэм тхылъ 
щIэныгъэ куу иратыныр хаб-
зэу къызыдекIуэкI инджы -
лыз гъэсэныгъэм щIапIыкIа 
Фрэнсис и бзэми уетхьэкъу,  
и тхылъхэм къыхигъэувэ 
цIыхухэри псэм пэгъунэгъу 
мэхъу. «Принцессэ цIыкIу», 
«Фаунтлерой пщы цIыкIур», 
«Хадэ щэху» зи цIэ тхылъхэм 
дунейр щытыхукIэ я уасэм 
хэщIыну уи фIэщ хъуркъым. 
Ахэр нэхъ гъащIэ кIыхь ящI 
зыхуей хуэза фильмхэри зэ-
рытращIыхьыжам. Псалъэм 
папщIэ, «Принцессэ цIыкIу» 
тхылъым и купщIэри абы хэт 
хъыджэбз цIыкIум и хьэлри 
къызыхуэтыншэу къэзып-
хъуэта режиссёр Куарон 
 Альфонсо и IэбэкIэр къы-
хыхьэжри, еджэным итхьэ-
къуа сабийм и образыр 
 гъуазджэм и вагъуэ зэ щIэп-
щIыпщIэ хъуащ. 

«Принцессэ цIыкIу» тхы-
лъыр зи адэр зауэм хэкIуэ -  
да хъыджэбз цIыкIу Кру Са -
рэ теухуащ. Ар хъыджэбз 
цIыкIухэр илъэс бжыгъэкIэ 
щагъэпсэу, интернат щIыкIэу 
лажьэ уней школым ират. Бзэ 
зыбжанэ зыщIэ сабийр псын-

ЦIыху щэ ныкъуэм щIигъу 
зэкIуэлIа мыпхуэдэ зэхуэс 
псоми Iуэхур къезыхьэжьам и 
дамыгъэхэр къызытещ фут-
болкэ, блокнот, ручкэ хуэдэ  -
хэр ирагъэщI хабзэщ. Ап хуэ-
дэншэ хъуакъым «Пивэ зы-
фIэфIхэм» я съездри. Я гуапэ 
мыхъуар сыт жыпIэмэ, пар-
тыщIэ къызэрыхъуам е жьыр 
къызэрыщIэрэщIэжам и щы-
хьэту ЮстицэмкIэ министер-
ствэр къэувыпхъэти, абы и 
лIыкIуэ зэхуэсышхуэм къа-
гъэкIуакъым. Абы щхьэкIи 
къэ мынэу, партым и унафэщIу 
зи цIэр ищхьэкIэ къитIуа, хьэ-
рычэтыщIэ Гришин Сергей 
 хахащ. Секретарь нэхъыщ-
хьэр - политолог Калачёв 
 Константинщ. 

«Пивэ зыфIэфIхэм я пар-
тым» и тхыдэм уриплъэжмэ, 
ар 1994 гъэм къэунэхури, 1995 
гъэм 21-нэ увыпIэм нэсауэ 
щытащ - а зэманым къэра-
лым парт 43-рэ щылажьэрт. 
Ельцин Борис къыдэуву, ар 
Президенту хаха нэужь, пар-
тыр ягъэкIуэдыжат. Я цIэр 
къэрал политикэм щагъэIу-
ным иджы аргуэру тогушхуэ, 
къадэзыIыгъхэри мащIэ-
къым.

Жэпуэгъуэм и 5-м екIуэкIа 
съездыщIэм щIыналъэ 49-м 
къикIа лIыкIуэхэр хэтащ. Абы 
къегъэлъагъуэ партым ифIэ-

щу и къарухэр зэрызэригъэ-
уIужыр. Парт зыфIэпщыжын 
папщIэ, нэхъ мащIэу цIыху 
500 урикъун хуейщ. УФ-м 
 хиубыдэ щIыналъэхэм я ны-
къуэм ар къащехъулIакIэщ. 

Къэунэхужа партым шэ ры-
уэу тепсэлъыхьащ осетин де-
путат Дидаров Сослан: «ЩIы-
зэрагъэпэщыжыр мыгуры-
Iуэгъуэу, Мэзкуу иджыпсту 
«Пивэ зыфIэфIхэм я пар -
тым» и съезд щокIуэкI, - ирит-

хащ абы и телеграм-каналым. 
- Кавказ Ищхъэрэм щыщу 
абы хыхьа республикэ за -
къуэр Осетие Ищхъэрэ - Ала-
ниерщ. Пивэ ефапIэу ди гъу-
нэгъу республикэ псоми яIэм 
нэхърэ нэхъыбэ дэ зэрыдиIэр, 
ди жагъуэ зэрыхъущи, пэжщ. 
Ауэ си щхьэкIэ си гуапэ хъуа-
къым мы партым хэт рес-
публикэхэм я къебжэкIым ди 
щIыналъэр зэрыхэтыр. И 
цIэм рэ ар къызэгъэпэщыжын 

фащэ зэрыхъунумкIэ, мыбде-
жым тегъэщIапIэ хъуар чы-
ристан диныр нэхъыбэу щы-
зэрахьэ Осетием елъытауэ, 
мы республикэ псоми фа- 
дэм пщIэшхуэ зэрыщимы-
Iэрщ. 

АпщIондэху партым хэтхэр 
пивэр Iуэхум щымыщыххэ 
хуэдэущ зэрыпсалъэр. «Ди 
ипэ рей къыхуеджэныгъэр 
зэ рыщытар мыпхуэдэут: «Ди 
Iэнэм деж къыщыщIэзыдзэ 
экономикэм дрителъхьэщ, - 
жеIэ съездым къекIуэлIахэм 
яз Круссер Вячеслав. - Пи-
вэр - цIыхухэр зэпсэлъэн 
 папщIэ щхьэусыгъуэу аращ. 
Ар ира фыну зыри хэдгъэ-
зыхьыркъым. Сэ езыр, мис, 
флъа гъуркъэ, сызэфэр 
шэщ. Аращи, ди партым и 
цIэм пивэр къызэрыхэщыр 
пхэнжу къывгурыIуэн хуей-
къым, ар дамыгъэу аркъу-
дейщ». 

Дыхьэшхэну мы Iуэхум 
хэтри? Партым «пивэ фефэ» 
жамыIэ дэнэ къэна, уеблэмэ 
«фадэ зыхэмыт пивэр» Уры-
сейм нэхъыбэ щащIыну 
 хуейщ, цIыхухэр фадэм имыт-
хьэкъун папщIэ. Фи фIэщ 
 хъурэ? 

щIэу псоми я ныбжьэгъу 
 мэхъу. Ауэ гъэщIэгъуэну тха-
кIуэм мыбы щызэпэщIегъэу-
вэ школым и унафэщI, цIы-
хубз пхъашэ икIи ткIий Мин-
чинрэ «адэм и принцессэ»,  
гу зэIуха зиIэ хъыджэбз цIы-
кIумрэ я гупсысэкIэр. Бали-
гъым дунейр кIыфIу, бза-
джэу, фIыкIэ ущымыгугъып-
хъэу къыщохъу. Сабийращи, 
и псэ хьэлэлым япэ къэсыр 
хигъэткIухьу апхуэдэщ. Тхы-
лъым и зэхэлъхьэкIэмкIэ 
хъы джэбз цIыкIур зеиншэу 
къонэ, и адэр зауэм къи-
кIыжыркъым. Ауэ фильмым, 
американ кинохэм зэра-
хьэлу, кIэух насыпыфIэ ира-
тащ. 

Апхуэдэ дыдэу гукъинэжщ 
«Фаунтлерой пщы цIыкIу-
ри». Ди литературэм Экзю-
пери Антуан и «Принц цIы-
кIур» нэхъ щыцIэрыIуэ щхьэ-
кIэ, Бёрнетт Фрэнсис къи-
гупсыса Фаунтлерой щIалэ 
цIыкIур куэдкIэ нэхъ гукъи-
нэжщ. Абдежми къыщы мы-
нэу, мы тхылъым къуэ зиIэ 
анэ псори къегъэджапхъэт, 
апхуэдизкIэ гъэсэныгъэм и 
мыхьэнэр щыIупщIщи. Ин-
джылызхэмрэ американ-
хэмрэ зы бзэм ирипсалъэ 
щхьэкIэ, ипэрейхэр нэхъ 
зэпIэзэрыту, американхэр 
яфIэ псынщIэу къокIуэкI 
 игъащIэми. ЛIэщIыгъуитI 
ипэ кIэ а зэхэгъэжыр нэхъ 
 гуащIэжти, Фаунтлерой щIа-
лэ цIыкIум и адэм американ 
хъыджэбз къызэришар зы-
мы гъэгъуа адэшхуэм нысэм 
нэмыплъ иритырт, и къуэ-
рылъхури зыбгъэдигъэхьэр-
тэкъым. Ауэ жьы щыхъум, и 
мылъкур къызыхуигъэнэну 
нэгъуэщI зэримыIэм къыхэ-
кIыу, сабийр зригъэцIыхуну 
кърегъэблагъэри, езыми зе-
хъуэж, и узыншагъэри зэ-
тоувэж. Гъэсэныгъэ нэгъэса 
зиIэ зы цIыхум, ар хъы джэбз 
цIыкIуу е щIалэ цIыкIуу             
щрет, куэд зэрыхузэфIэкIы-
нурщ Бёрнет Фрэнсис къыд-
гуригъаIуэр. 

Езы тхакIуэм и гъащIэ гъуэ-
гум дриплъэмэ, Фрэнсис 
тхэным Iэзагъэ зэрыхуиIэм             
и Iыхьлыхэм пасэу гу лъатат. 
Сабиитху къызыхуэна фы-
забэм анэшхуэм зыкъыщIи-
гъакъуэри, хъыджэбз цIыкIур 
и деж ишащ, щIэныгъэ куу 
къыбгъэдилъхьащ, и зэчий-
ри IэщIигъэкIуэдэжакъым и 
пхъу рылъхум. Еджэн фIэфIу 
ищIын папщIэ, тхылъ куэду 
къыхуищэхурт. Унагъуэр тхьэ-
мыщкIэ хъууэ, я благъэхэм 
деж щыIэпхъуэжам, быдэу 
къэхухьа хадэшхуэм и Iэгъуэ-

благъэм зэрыщыпсэуар тха-
кIуэм «Хадэ щэху» зыфIища 
и тхылъ цIэрыIуэм къыхо-
щыж. Абы хэт хъыджэбз 
цIыкIу щыкIам зэрызихъуэж-
ри Бёрнетт фIыуэ къехъулIа-
хэм я щапхъэщ. ЦIыхуфI - 
цIыху Iей, бей - тхьэмыщкIэ, 
губзыгъэ - акъылыншэ - ап-
хуэдэурэ зэпэщIегъэувэ Бёр-
нетт и лIыхъужьхэр, и кIэм 
сытым дежи цIыхуфIхэр тре-
гъакIуэ. 

Тхэным гу хуэзыщIа хъы-
джэбз цIыкIум япэу зэхилъ-
хьа тхыгъэхэр унагъуэм игъэ-
кIуэд ахъшэхэр зратхэ тет-
радым иритхэу щытауэ жа-
Iэж. ПэщIэдзэ школыр къиуха 
нэужь, «Гуащэхэмрэ щауэ-
хэмрэ папщIэ еджапIэм» и 
шыпхъухэр и гъусэу щIэтIыс-
хьэри, и цIэр фIыкIэ къраIуэу, 
илъэс 15-кIэ щеджащ. Зи 
Iуэхухэр зэхэзэрыхьа Фрэн-
сис и анэр 1863 гъэм Аме-
рикэм мыIэпхъуэжу хъуа-
къым. Уеблэмэ апхуэдизкIэ 
гугъу ехьхэрти, къэпым къы-
хэщIыкIа бостейхэр щатIа-
гъэрт, яхуэхъу щыгъын ямы-
Iэжу. А псори хигъэхьащ Бёр-
нетт и тхылъхэм. «Принцессэ 
цIыкIум» хэт Сарэ зэщы хуэ-
пыкIауэ утыкум къохьэри, 
иужькIэ тхьэмыщкIэ мэхъу. 
Абы и фIыгъэкIэ, и Iуэхур 
зэтеувэжа нэужь, мылъкуми 
пщIэ нэхъ хуищIу, дэхуэхахэ-
ми емыпэгэкIыу къотэдж. 

Кристи Агати ещхьу, Бёр-
нетти тхэн зэрыщIидзар и 
уна гъуэм мылъкукIэ дэIэ-
пыкъун, ахъшэ къилэжьын 
 папщIэщ. Уеблэмэ редакцэ-
хэм и тхыгъэхэр зэрыригъэ-
хьын уасэр щыхуримыкъум, 
жызум къыпызычыжхэм яхы-
хьэу щытащ. А зэманым 
Фрэн сис и цIэ дыдэр иджыри 
якIэщIитхэртэкъым и тхы-
гъэхэм. 

Америкэм нэхъ щыцIэры-
Iуэ тхылъ тедзапIэхэм яз 
«Скрибнерз» IуэхущIапIэм 
Бёрнетт Фрэнсис псэухукIэ 
дэлэжьащ. 1867 гъэм и анэр 
дунейм ехыжа нэужь, илъэс 
18 фIэкIа мыхъу Фрэнсис 
уна гъуэм и нэхъыжь хъуа 
пэлъытэт. ТхакIуэм зэрихьэр 
1873 гъэм щхьэгъусэ хуэхъуа 
Бёрнетт Свон и унэцIэрщ. 
Зэщхьэгъусэхэм къуитI яIащ, 
Лайонеллрэ Вивианрэ. Фа-
унт леройм и образыр нэ-
хъыщIэм къытрищIыкIауэ 
 хуагъэфащэ. 

1880 гъэхэм Бёрнетт тха-
кIуэ цIэрыIуэ хъуакIэт, Ин-
джылызми Америкэми къы-
щацIыхуу. Езыр Вашингтони 
Нью-Йорки щыпсэуащ. Тха-
кIуэм и кIуэгъужэгъуу щыта-
хэщ Твен Марк, Уайльд Ос-
кар, Джеймс Генри, Гарриет 
Бичер-Стоу сымэ, американ 
президентхэр, инджылыз 
пре мьер-министрхэр къы кIэ-
лъыкIуэрт. 

ПщIэ зыхуащI тхакIуэу щы-
та пэтми, 1886 гъэм «Фаунт-
лерой пщы цIыкIур» къыдэкIа 
нэужь, Бёрнетт цIэрыIуэ ды-
дэ хъуат, 20-рэ къыдагъэ-
кIыжащ а тхылъыр. Япэу ду-
нейм къыщытехьам мин 43-м 
нэс ящауэ щытащ. 

ГъащIэр, дауи, бэрэбэнауэ 
макъ хэIэтыкIам щIэту екIуэ-
кIыркъым, абыкIэ цIэрыIуэ-
ри зыми имыцIыхури зэ хуэ-
дэщ. Бёрнетт и къуитIым я 
зыр илъэс 16 фIэкIа мыхъуу 
щIилъхьэжащ, и унагъуэ на-
сыпри кIыхьу къыщIэкIа-
къым. Къыдалъхуа Iэза -
гъым хуиту зезыгъэубгъуа 
тха кIуэм гурэ псэкIэ игъэва 
псори и напэкIуэцIхэм къыте-
нащ. 

Седжэнщ жызыIэм дежкIэ, 
Бёрнетт Фрэнсис и тхылъхэр 
псэм зезыгъэгъэпсэху, гур 
зыгъэзагъэ, теплъэгъуэ дахэ-
кIэ нэгур зыгъафIэ защIэщ. 
Ауэ, ди жагъуэ зэрыхъущи, 
адыгэбзэм къигъэзэгъа абы-
хэм зэкIэ зыри яхэткъым. Я 
нэхъыбэр роман жыпхъэм 
иту щытми, Бёрнетт и тхылъ-
хэр кIыхьыIуэу щыткъым икIи 
къеджэгъуафIэщ. Аращ ахэр 
адыгэбзэми езэгъыну 
къыщIытфIэщIыр, тхылъ-
еджэхэм къызэIуахынуи 
щIытедгъэгушхуэр. 

гукъыдэжымрэ парт жыхуаIэ 
Iуэхум щыдыхьэшх хуэдэу зэ-
рыщытым и гугъу сщIыххэр-
къым». 

ФIыщIэр хэт ейми, дэ дызы-
щыгуфIыкIыпхъэщ Къэбэр-
дей-Балъкъэрыр зи цIэ къу-
деймкIэ уигу хэзымыгъахъуэ 
партми абы и лэжьыгъэм 
хэпщIэнми къызэрелар. Ады-
гейри, Шэшэнри, Ингушри, 
Дагъыстэнри яхэткъым «пи-
вафэхэм» я партым. Хуэбгъэ-

«Дунейпсо кооперацэмрэ экспортымрэ» лъэпкъ 
пэхуэщIэм ипкъ иткIэ лажьэ «Мэкъумэш-промышлен-
нэ комплексым и продукцэр хамэ щIыналъэхэм 
 яхуегъэшэн» щIыналъэ пэхуэщIэм хыхьэу дызэрыт 
илъэсым зэрыщIидзэрэ Къэбэрдей-Балъкъэрым псы 
зыщIагъэлъадэ и губгъуэ хьэсэхэм гектар 1,135-рэ 
 къыхагъэхъуащ.

ЛЭЖЬЫГЪЭХЭР щрагъэкIуэкIащ Прохладнэ, Шэ-
джэм, Май, Бахъсэн, Аруан щIыналъэхэм. 

Псы зэрыщIагъэлъадэ машинэхэм къадэкIуэу, рес-
публикэм жыджэру къыщагъэсэбэп уэшх къыщешхым 
деж хуэдэу хьэсэхэр псыкIэ зыгъэнщI, щIыпIэшхуэхэр 
зэуэ къызэщIэзыубыдэ машинэхэр, псыр ихъуреягъкIэ 
зэрызэбграутхыкI спринклерхэр, жыг ха дэхэм, губгъуэ-
хэм щащIэ къэкIыгъэхэм ткIуэпс-ткIуэпсурэ псыр зэ-
рыщIагъэлъадэ системэхэр. 

Дунейм и щытыкIэр, ар кIуэтэху нэхъ хуабэ зэрыхъур 
къалъытэри, республикэм гулъытэ хэха щыхуащI псы 
щIэгъэлъэдэным. Ар мэкъумэш хозяйствэм нэхъри зи-
ужьыным и шэсыпIэщ. Мис апхуэдэу ирагъэкIуэкI лэ-
жьыгъэхэм я фIыгъэкIэ псы зыщIагъэлъадэ щIыуэ гек-
тар мин 80-м нэблагъэ яIэ хъуащ. Ар псы зыщIагъэлъэдэн 
хуей гектар мини 129,8-м и процент 60-м  щIигъу мэхъу. 

ХЬЭЩЫКЪУЕЙ  Олег. 

Псы зыщIагъэлъадэхэм
къыхагъахъуэ



Медалхэр ягуэшыфынущ 
мы тхьэмахуэм

И псалъэхэр къуршхэм 
джэрпэджэжу къыщоIу

23
23
22

22
20

7
6

3

1

5
4
4
3
2
3

94-24

67
60
56
44

39
35

0
3
2
7
6
9

Теддзэ тхыгъэхэм къы-
щыхьа бжыгъэхэм, къы-
щаIэта Iуэхугъуэхэм я пэжа-
гъымкIэ ахэр зытхахэм нэсу 
жэуап яхь. Авторхэмрэ редак-
цэмрэ я Iуэху еплъыкIэр зэте-
хуэ зэпыту щыткъым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэдзэ 
ДыщэкI Соня, корректорхэу 
 Пхы тIыкI Марие (1, 4-нэ нап.), 
 Нэу жьокъуэ Заирэ  (2, 3-нэ нап.) 
Кор ректорхэм я дэIэпыкъуэгъу Ел-
мэс  ФатIимэ. 

КомпьютеркIэ газетым и теп лъэр 
ящIащ Дол Маринэ, Мэл ба хъуэ 
Анжелэ.

Сурэтхэм елэ жьар Къарей 
Элинэщ.

«Издательство 
«Южный регион» 

ООО-м щытра дзащ.

357600, Ставрополь 
край, ЕсэнтIыгу къалэ, 
Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

Редактор  нэхъыщхьэ 
ЖЫЛАСЭ  Заурбэч

РЕДКОЛЛЕГИЕМ  ХЭТХЭР:

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эллэ 
(жэуап зыхь секретарь), Къардэн 
Маритэ, Къумахуэ Аслъэн, Нэ-
щIэпыджэ Замирэ, Чэ рим Мариан-
нэ, Щхьэ щэмыщI Изэ.

Сом мелардипщIым 
щIигъу

Урысей Федерацэм и 
щIыналъэхэм ящыщу 83-м 
хьэ рычэт IэнатIэ мащIэмрэ 
 ку рытымрэ щылажьэхэм, 
МСП.РФ бжыгъэ лъабжьэ 
зиIэ интернет гуэдзэныр 
къа гъэсэбэпурэ, ахъшэ 
кредиту мини 4-м щIигъум 
пIалъэ кIэщIкIэ (микро-
займ) къыIахащ, псори 
зэхэту сом меларди 10-м 
щIигъу хуэзэу. 

МЫИ НЫМРЭ курытымрэ я 
корпорацэм къызэритамкIэ, 
2024 гъэм и мазибгъум 
 къриубыдэу къэралым мик-
розайму къыIахам и процент 
27-рэ мэхъу ар. 

Дызэрыт илъэсым и щIы-

Черногорием и къалащхьэ Подгорице иджыблагъэ 
щекIуэкIащ тхэквондомкIэ (ВТФ, Олимп джэгухэм 
хыхьэмкIэ) «GI» класс зиIэ дунейпсо зэхьэзэхуэ.

УРЫСЕЙ Федерацэм и командэ къыхэхам хэту абы 
щызэуащ Къэбэрдей-Балъкъэрым и «Пять колец» 
спорт академием и гъэсэнхэу Багъ Идаррэ Бекъул Ми-
ланэрэ икIи тIуми яхузэфIэкIащ я хьэлъагъ елъытауэ 
зыхэта гупхэм щытекIуэу дыщэ медалхэр къахьын. 

Фигу къэдгъэкIыжынщи, «GI» класс зиIэ дунейпсо 
зэхьэзэхуэр Олимп джэгухэм къызэрыхах зэIущIэу ира-
гъэкIуэкI, текIуахэм рейтинг очкохэр ират. Абы къы-
хэкIыу, мыпхуэдэ зэIущIэхэм нэхъыбэу кърихьэлIэр 
зыщыщ къэралхэм щынэхъ лъэщ дыдэ спортсмен-
хэрщ. 

Къыхэдгъэщынщи, Багъ Идар Урысей Федерацэм и 
чемпион зэкIэлъыпыту тIэунейрэ хъуащ, Бекъул Мила-
ни апхуэдэ щIыхь зэ зригъэгъуэтащ. Абы нэмыщI, ду-
нейпсо, Европей зэпеуэхэми мызэ-мытIэу тIури щы-
текIуащ, призер щыхъуащ. 

Ди чемпионхэм я гъэсакIуэр УФ-м щIыхь зиIэ и тре-
нер Ахъмэт Амирщ. 

БЭВЫКЪУЭ Алыдж.

Къэбэрдей-Балъкъэрым 
футболымкIэ и гъэмахуэ 
чемпионатыр икIэм нобла-
гъэ, къэнэжар джэгугъуищ 
къудейщ. Абы щыгъуэми 
ды зыхуэкIуэ тхьэмахуэм 
зэхэкIыфынущ медалхэм я 
лIэужьыгъуищри зыIэ ры-
хьэнухэр. 

ЯГЪЭIЭПХЪУАУЭ щыта зэ-
IущIэм 6:0-у Налшык и «Спар-
так-Д»-р бэрэжьей кIуам 
щыхэзыгъэщIа Псынэдахэ и 
«Родник»-р чемпионыгъэм 
аргуэру зэрыхуэкIуэр къэзы-
гъэувыIэфын зэрыщымыIэр 
псоми наIуэ ящыхъуащ. Шэч 
къытезыхьэ гуэрхэр щыIэми, 
ма хуищ дэкIа иужькIэ 
«Малка»-м ар зэрыдэджэгуа 
щIыкIэм игъэсэбырыжащ, 
жэуапыншэу топиплI я хьэр-
хуэ рэгъухэм худагъэкIри. 
«Родник»-м мы гъэми зэ-
хьэзэхуэм и дыщэ медалхэр, 
зэпеуэр иухыным джэгугъуитI 
иIэжу, къихьын папщIэ ды-
зыхуэкIуэ тхьэмахуэ махуэм 
турнир таблицэм и «гупкIэм» 
исхэм ящыщ «Шэрэджыр» 
хигъэщIэн хуей къудейуэ 
аращ. Уеблэмэ, темыкIуэми 
чемпионыгъэр къыIэры хьэ-
фынущ, адрей и ныкъуэ-
къуэгъу нэхъыщхьэхэм я зэIу-
щIэм кърикIуэм елъытауэ. 

А махуэ дыдэм дыжьы-
нымрэ домбеякъымрэ нэхъ 
яхуэфащэр сытрами зэха-
гъэкIыфынущ Джылахъстэ-
нейм щызэIущIэну «Тэрчым-
рэ» «Искра»-мрэ. Алътуд 
 къикIынухэм хэгъэрейхэр 
 те кIуэ мэ, етIуанэ увыпIэр я Iэ-
рылъ хьэу убж хъунущ.

Турнир таблицэм и кIэух 

увыпIэхэм уахэплъэмэ, иужь 
дыдэм куэд щIауэ щыт «Уро-
жайнэ» командэм зитыпа 
хуэдэщ. Абы и щыхьэтщ джэ-
гугъуэ блэкIам и футболист-
хэр къызэремыкIуэлIар икIи 
0:3-уэ къыхагъэщIауэ зэрат-
хар. «Шэрджэсымрэ», «Шэ-
рэджымрэ» я Iуэхухэри щIа-
гъуэ дыдэкъым. «Лашын-
къейм» зы очко закъуэ зыIэ-
ригъыхьэри абыхэм мащIэу 
ящхьэщыкIащ.

Гъуащхьауэхэм я зэпеуэм 
бжьыпэр щиIыгъщ Бабугент 
и «Логоваз»-м и пашэ Мокаев 
Таулан. Зэхьэзэхуэм зэры-
щIидзэрэ абы топ 32-рэ я 
хьэрхуэрэгъухэм яхудигъэ-
кIащ.

Иджы фыщыдгъэгъуэзэнщ 
Къэбэрдей-Ба лъкъэрым 
футболымкIэ и чемпионатым 
и иужьрей джэгугъуэм къри-
кIуа бжыгъэхэм. Мис ахэр: 
-«Ислъэмей» (Ислъэмей) – 

«Шэрэдж» (Старэ Шэрэдж) 
– 6:2, «Акъбащ» (Акъбащ 
Ищхъэрэ) – «Псыгуэнсу» 
(Псы гуэнсу) - 3:3, «Лашын-
къей» (Лашынкъей) – «Шагъ-
дий» (Зеикъуэ) – 5:5, «Уро-
жайнэ» (Терекскэ) – «Тэрч» 
(Тэрч) – 0:3, «Искра» (Алътуд) 
- «Спартак-Д» (Налшык) – 
4:0, «Шэрджэс» (Шэджэм) – 
«Логоваз» (Бабугент) – 2:4, 
«Родник» (Псынэдахэ) – 
«Малка» (Малкэ) - 4:0. 

ДызыхуэкIуэ щэбэтымрэ 
тхьэмахуэмрэ къыкIэлъыкIуэ 
джэгугъуэр зэхэтынущ. А ма-
хуэхэм зэIущIэнущ: жэпуэ-
гъуэм и 12-м – «Спартак-Д» - 
«Логоваз», «Шагъдий» - 
«Акъ бащ», «Малка» – «Уро-
жай нэ»; жэпуэгъуэм и 13-м 
- «Лашынкъей» - «Шэрджэс», 
«Псыгуэнсу» - «Ислъэмей», 
«Шэрэдж» - «Родник», «Тэрч» 
- «Искра» командэхэр. 

ХЬЭТАУ Ислъам. 

Кулиев Къайсын и цIэр 
зезыхьэ Балъкъэр къэрал 
драмэ театрым жэпуэгъуэм  
и 4-м щекIуэкIащ «Только 
правде словом я служу» 
фэеплъ пшыхьыр. Ар къы-
зэрагъэпэщащ балъкъэр 
литературэм и лъабжьэр 
зыгъэтIылъа усакIуэ, узэ-
щIакIуэ Мечиев Кязим 
къы зэралъхурэ илъэси 
165-рэ зэрырикъум и 
щIыхь кIэ. 

ТЕАТРЫМ и пэIущIэ пэ-
шым щагъэуват «Мудрец 
Кавказа» зыфIаща, дэфтэр-
хэмрэ сурэтхэмрэ щызэ-
хуэхьэса IуэрыIуатэ гъэлъэ-
гъуэныгъэр. 

Пшыхьым ирагъэблэгъащ 
УФ-м и Федеральнэ Зэ-
хуэсым и сенатор Ульбашев 
Мухьэрбий, КъБР-м и Пар-
ламентым и УнафэщIым и 
къуэдзэ Жанатаев Сэлим, 
КъБР-м и Правительствэм и 
УнафэщIым и къуэдзэ Къуэ-
шырокъуэ Залым, КъБР-м 
щэнхабзэмкIэ и министр 
 Къумахуэ Мухьэдин, КъБР-м 
и Парламентым щэнхабзэм-
кIэ, граждан жылагъуэм зе-
гъэужьынымрэ хъыбарегъа-
щIэ IуэхухэмкIэ и комитетым 
и унафэщI Текуев Амурбий, 
Шэрэдж щIыналъэ адми-
нист рацэм и Iэтащхьэ Куль-
баев Алан. 

- Республикэм и усакIуэ 
цIэрыIуэм и махуэшхуэр 
нобэ догъэлъапIэ. Ди 
лъэпкъ литературэм хэлъ-
хьэныгъэ ин хуэзыщIа Мечи-
евым къыдалъхуахэр я щIы-
налъэм ирагъэIэпхъукIыу 
Азие Курытым щагъэIэп-
хъуэм яшэча гузэвэгъуэ хэм-
рэ гугъуехьхэмрэ ядигъэ-
ващ, а псор къыщигъэлъэ-
гъуэжащ и усэхэм, - жиIащ 
Ульбашев Мухьэрбий. 

Къуэшырокъуэ Залым и 

псалъэм къыхигъэщащ ба-
лъкъэр усакIуэм и Iэда-
къэщIэкIхэр къэралым щып-
сэу лъэпкъ псоми зэрапэ-
гъунэгъум къыхэкIыу, абы 
къыщIэна лэжьыгъэхэм но-
би щIэупщIэ зэраIэр, и цIэри 
уахътыншэ зэрыхъуар. 

- Ныщхьэбэ дызэхуэсащ зи 
гъащIэмрэ гуащIэмрэ и Хэ-
кумрэ и лъэпкъэгъухэмрэ 
ятезыухуа цIыху щэджащэр 
дгъэлъэпIэн папщIэ. Мечи-
ев Кязим и псалъэхэр ди 
 къуршхэм ноби джэрпэджэ-
жу къыщоIу, еджакIуэхэр 
абы и усэхэм къоджэ, сочи-
ненэхэр ятх, щIэныгъэлIхэм 
я къэ хутэныгъэхэр абы и 
 гъащIэмрэ гуащIэмрэ трау-
хуэ, и тхыгъэхэм теухуа су-
рэтхэр художникхэм ящI, 
усакIуэм и гъащIэм къыпа-
щэу, - жиIащ Къумахуэ Му-
хьэ дин. – Хьэрыпыбзэр 
фIыуэ зыщIэ Кязим илъэс 15 
щрикъум, и япэ усэхэр итхыу 
щIидзащ. Ар щыIащ Мэчэ-
Мадинэ, Истамбыл, Каир, 
Багдад, Дамаск къалэхэм, 

нэгъуэщI щIыпIэхэм. Зэ-
манымрэ цIыхухэмрэ я зэ-
пы щIэныгъэм фIыуэ щы-
гъуазэт ар. И усэ мыкIуэ-
дыжынхэр ноби щIэблэм 
зэIэпах!

ХьэщIэ лъапIэхэр къэп-
сэлъа нэужь, Мечиев Кязим 
и тхыгъэхэм къытращIыкIа 
литературэ-макъамэ пшы-
хьыр ягъэлъэгъуащ. Артист-
хэм утыку кърахьащ балъ-
къэр гъащIэр уи нэгу къы-
щIэзыгъэхьэ теплъэгъуэ 
гъэ щIэгъуэнхэр. 

Мечиев Кязим теухуа гу-
къэкIыжхэм къыхэщырт уса-
кIуэм и псалъэхэм, чэн-
джэщхэм, уэрэдхэм едэIуэн 
папщIэ цIыхухэр абы и деж 
кIуэрейуэ зэрыщытар. Абы и 
тхыгъэхэм къыщигъэлъэ-
гъуэжащ и лъэпкъым къи-
кIуа тхыдэ гъуэгуанэ мы-
тыншыр, ахэр я щхьэхуиты-
ныгъэм, насыпым, гъащIэм 
зэры щIэбэнар. УсакIуэм 
лъэпкъ литературэм хуищIа 
хэлъхьэныгъэхэм пащащ 
Отаров Керим, Зумакуловэ 
Танзиля, нэгъуэщIхэми.

Пшыхьым республикэм и 
уэрэджыIакIуэ нэхъыфIхэм 
щагъэзэщIащ Мечиев Кя-
зим и уэрэдхэр, и усэхэм 
 балъкъэрыбзэкIэ, адыгэб-
зэкIэ, урысыбзэкIэ актёрхэр 
къеджащ. 

Кульбаев Алан зэхыхьэм 
зыкърезыгъэхьэлIахэмрэ 
Мечиев Кязим псалъэ гуа-
пэхэр хужызыIахэмрэ фIы-
щIэ яхуищIащ икIи усакIуэр 
къыщалъхуа Шэрэдж щIы-
налъэм щрагъэкIуэкIыну 
фэеплъ зэхыхьэхэм хэтыну 
иригъэблэгъащ. 

ТЕКIУЖЬ Заретэ.
Сурэтхэр Къарей Элинэ 

трихащ. 

Театр ЩхъуантIэм и зэIу-
щIапIэ пэшым бжьыхьэм и 
япэ махуэм щекIуэкIащ уса-
кIуэ цIэрыIуэ, зэдзэкIакIуэ 
Iэзэ, журналист гъуэзэджэ 
Уэрэзей Афлик (1947-2016) и 
фэеплъ пшыхь. Ар къызэра-
гъэпэщащ Къэбэрдей- Балъ-
къэрым и ТхакIуэхэм я  
 зэгухьэныгъэм зэхишэ «Гъа-
щIэм рэ литературэ лэ  жьы-
гъэмрэ теухуа зэ  п сэ  лъэ-
ныгъэхэр» Iуэхум хыхьэу. 

- АФЛИК дэ къыщытцIы-
хуар псори дыщIалэу, дыжур-
налисту зы унэм дыщы щы-
лажьэм щыгъуэщ. ИужькIэ 
Печатым и унэр яухуэри, абы 
дыIэпхъуащ, - къыщIидзащ 
пэублэ псалъэр зей, уней 
тхылъ тедзапIэм и унафэщI 
Котляровэ Марие. - Афлик 
зыдэлажьэхэм нэгъуэщIу 
 къа лъытэми, гъунэгъуу зы-
мы цIыхухэм ар къы зэрыт щы-
хъур гупсысэхыу, езым и ду-
ней гуэрым щыпсэуж цIы-
хуут, зэпIэзырытытт. Зэзэ мы-
зэ паркым иту щыс лъагъукIэ 
сегупсысырт: ярэби, мыпхуэ-
дизу зыгъэпIейтейр и щхьэр 
арауэ пIэрэ, хьэмэ гъащIэр 
ара? Абы щыгъуэ и усэхэм се-
джатэкъым, зэзэмызэ газе-
тым къытехуэ и Iэдакъэ щIэкI-
хэмкIэ усакIуэр нэсу зыхэс-
щIэртэкъым. Иужьу ар щы-
слъэгъуар дунейм ехыжыным 
куэд имыIэжущ, сакъыпэурэ 
бакъуэрт, ипэкIэ фIэкIа мып-
лъэу… 

АдэкIэ Марие псалъэ ири-
тащ зэIущIэр езыгъэкIуэкIа, 
КъБР-м и ТхакIуэхэм я зэгу-
хьэныгъэм и унафэщI Тхьэ-
гъэ зит Юрэ. Мыпхуэдэ пшыхь 
щхьэпэхэр къызэгъэпэ щы-
нымкIэ жыджэр Котляровэм 
абы фIыщIэ хуищIри, Афлик 
и цIыху щIыкIэм, гушыIэр и 
Iэпэгъуу зэрыпсэуам, тхакIуэ-
усакIуэхэм куэдрэ ядумы-
лъагъу хьэлыр – тхэнри цIыху-

УсакIуэ нэст, щыпкъэт

фIу щытынри зэхуэдэу зэ-
дэхьы ныр – пылъхьэншэу 
къехъу лIэу зэрыщытам теп сэ-
лъы хьащ, цIыхум зэлъащIы-
са и гушыIэ хъыбар зыбжанэ 
жи Iэжащ. «Си тхыгъэшхуэ 
гуэ рым щыжысIащ Афлик е 
20-нэ лIэщIыгъуэмрэ 21-мрэ 
зэры зэпищIэр. Ар пэжщ. Iэ-
мал сиIэмэ, нэхъ иужьыIуэкIэ 
абы нэхъ зыубгъуауэ сыкъы-
теувыIэнщ», - жиIащ Юрэ.  

КъыкIэлъыкIуэу Афлик теп-
сэлъыхьащ тхыдэдж цIэ ры-
Iуэ, тхакIуэ Бейтыгъуэн Сэ-
фарбий. 

- ГушыIэ телъыджэ иIэт Аф-
лик, зыми и жагъуэ сщIыну 
сыхуейкъым, ауэ апхуэдэ уса-
кIуэхэращ къалэмыр къэзы-
щтэну хуиту къэслъытэр. Псо-
ми зи гугъу ящIыр зыщ – лъа-
гъуныгъэм, бзылъхугъэхэм, 
цIыхухъухэм, нэгъуэщIхэми, 
нэхъыщхьэр зыми жамыIа 
жыIэнырщ. Конфуций иIэщ 
мыпхуэдэ гупсысэ: «ЩIыхь 
зиIэ цIыхур зыгуэрым и лъа-
гъуэм ирикIуэркъым». Ар 
 хьэкъщ, абы щыгъуэщ акъыл, 
адрейхэм ухэзымыгъэгъуащэ 
щхьэхуэныгъэ ущиIэр. Абы 
поджэж Шопенгауэр. «Та-
лант зыбгъэдэлъ цIыхум нэ-
гъуэщI зыхунэмысым и Iэр 
трегъахуэ, гениальнэм – нэ-
гъуэщIым имылъагъум», - 
жеIэ абы. Апхуэдэ бгъэ ды-
хьэкIэ гуэрщ творчествэм 
 хуиIэн хуейр. Апхуэдэ зэчий 
зыбгъэдэлъхэр, ди жагъуэ 
зэрыхъунщи, мащIэ дыдэщ. А 
закъуэтIакъуэм ящыщт Аф-
лик, зэбдзэкIкIэ и зэфIэ кIыр 
ауи гъунэгъуу къыпхуэмы-
гъэлъэгъуэну. 

Гуманитар къэхутэныгъэ-
хэмкIэ Къэбэрдей-Балъкъэр 
институтым Адыгэ IуэрыIуа-
тэмкIэ и секторым и щIэны-
гъэ лэжьакIуэ пажэ Гъут Iэ-
дэм фIыуэ ицIыхуу щытащ 
Афлик, хужиIэни игу къы зэ-
ригъэкIы жыни и куэдщ. 

- Нэхъ мащIэрамэ сфIэте-
лъыджэ хъуа IуэхугъуитI дэ-
слъэгъуащ Афлик, - къыщIи-
дзащ абы и къэпсэлъэны-
гъэр. – Япэр - усэ тхылъ 
цIыкIур япэу дунейм къы щы-
техьам щыгъуэщ. Абы щы-
тепсэлъыхьырт КъБР-м и 
ТхакIуэхэм я зэгухьэныгъэм, 
ЩоджэнцIыкIу Iэдэм зи тхьэ-
мадэм. Ем къыхахауэ сху-
жыIэнукъым, ауэ ягу ири-
мыхьа, нэгъуэщIу итхамэ нэ-
хъыфI гуэрхэм я гугъу ящIу 
щIадзащ, сэри сахэп сэ лъы-
хьащ. Зы усакIуэми къылъы-
къуэмыкIын зэпIэзэрыты-
гъэрэ шыIэрэ хэлъу псоми 
едаIуэри, «Тхылъыр къы-
дэмыкI щIыкIэ мы псор зэхэс-
хамэ, тхылъыр нэгъуэщI зы-
гуэр хъуну къыщIэкIынт. Дауэ 
хъуми, фIыщIэ фхузощI 
къывэмыхьэлъэкIыу си щы-
уа гъэхэр зэрызвгъэлъагъу-
жам щхьэкIэ, Iэмал имыIэу 
псо ми сегупсысынщ», - 
жиIат. Абы къигъэлъагъуэу 
къыс щохъу ар цIыху вэгъзэ-
гъыу, хьэрэмыгъэншэу зэры-
щытар. ЕтIуанэр - и «Кхъу-
жьей къудамэ» тхылъыр къы-
щыдэкIам щыгъуэщ къы-
щыхъуар. Сэ сыхуэзащ Беш-
то къуэ Хьэбас. КъызэупщIащ 
се джарэ семыджарэ, иджы-
ри къызэрысIэрымыхьар щы-
жесIэм, и бгъэгулъэм къыди-
хри тхылъыр къысхуишиящ: 
«Мы тхылъым псори еджэн 
хуейщ», - жиIэри. МащIи куэ-
ди Хьэбас зыцIыху дэтхэнэри 
щыхьэт техъуэфынущ ар 
зэрыщытхъушхуэм. 

Апхуэдэуи Iэдэм къыхигъэ-
щащ Афлик и усэхэр зэзы-
дзэкIа дэтхэнэри гурэ псэкIэ 
Iуэхум зэрыбгъэдыхьар, хэт 
нэхъыфIу, хэти нэхъыкIэу къе-
хъулIами. 

И нэпс къекIуэу Афлик и 
 гугъу ищIащ балъкъэр усакIуэ 
Беппаев МутIэлип. ФIыуэ 
ицIыхуу зэрыщытам къы дэ-

кIуэу, усакIуэ телъыджэу, 
цIыху щыпкъэу дунейм зэры-
тетари жиIащ абы. Отаров Ке-
рим и усэхэр адыгэбзэкIэ 
зэрадзэкIыну лъэIукIэ зы-
зыхуигъэза псоми къагъэщIэ-
хъуу, и узыншагъэм къызэри-
мыхьым хуэдэу а лэжьыгъэр 
ищIыну Афлик арэзы зэрыте-
хъуар зэи зэрыщымыгъупщэ-
нури жиIащ.

- Сэ Афлик къыщысцIыхуар 
Москващ, Литературэ инсти-
тутым дыщеджэу. И щхьэгъу-
сэмрэ абырэ щызрихьэлIари 
а еджапIэращ, унагъуэ дахэ 
иджыри студентхэу яухуащ. 
Афлик сыхуэарэзыщ жыс-
Iэнри зыри жызмыIэххэнри 
зыщ, апхуэдизкIэ и гъащIэкIи 
и гуащIэкIи сфIэщапхъэщи, - 
жиIащ МутIэлип. Абы и пса-
лъэхэр диIыгъащ, Афлик и 
усэ зыбжанэ къеджащ «Мин-
ги тау» журналым и редактор 
нэхъыщхьэ, усакIуэ Додуев 
Аскэр. «И усыгъэм и ку-
уагъыр, и псалъэм и купщIэр, 
нэгъуэщI зыми емыщхь и 
хъэтIыр согъэщIагъуэ, балъ-
къэр лъэпкъым щыщу зы-
гуэрым ебгъэщхъ хъунумэ, 
ар Бабаев Ибрэхьимщ», - 
жиIащ Аскэр икIи и усэ зыб-
жанэ балъкъэрыбзэм къы-
зэрыригъэзэгъар (адыгэбзэ 
зэрищIэм къыхэкIыу занщIэу 
а бзэм кърихащ) къыхигъэ-
щащ. 

Гъэхуауэ, купщIафIэу Аф-
лик и гугъу ищIащ, нэхъыбэу и 
сабий усэхэм къытеувыIащ 
«Эльбрус» тхылъ тедзапIэм и 
редактор Молей ФатIимэ. 
ЦIыкIухэм яхуэгъэзауэ Iэда-
къэщIэкI куэд имыIэми, а ма-
щIэри ди лъэпкъ литературэм 
и дыщэ гъэтIылъыгъэу зэры-
щытыр къыхигъэщащ ФатIи-
мэ, абыхэм ящыщ зыбжани 
къеджащ.

- ИгъащIэ лъандэрэ  со  цIы ху 
сэ Афлик, сымыцIыхуу щыта-
уэ къысхуэмыщIэжу. Зэ рыу-

сакIуэ гъуэзэджэр сощIэ, ауэ 
сытым дежи згъэнэхъапэр и 
цIыхугъэрщ, сыт щхьэ кIэ 
жыпIэмэ, дауэ сэ зэрысщы-
гъупщэнур дызэ ры зэдеджар, 
дызэрызэныбжьэгъуар, ди 
зэ  хуаку дэлъа пщIэр?! И юби-
лейхэм ящыщ зым радиом 
езгъэблагъэри нэтын дэс-
щIауэ щытащ Афлик. Сы-
зэрыгуш хуэ си лэ жьыгъэхэу 
щы къысхуэгъэ лъэгъуэнущ;  
адыгэб зэкIэ фIэкIа мыпса-
лъэ цIыхуищ – Уэрэзей Аф-
лик, Журт Биберд, ТIыхъужь 
Алий сымэ урысыбзэкIэ 
къыщызгъэп сэлъа нэтынхэр, 
нобэми со хъу мэ, - жиIащ 
къыщыпсалъэм КъБР-м и ра-
диожурналист Iэзэ, зэдзэ-
кIакIуэ цIэрыIуэ Мэ рем къул 
Ларисэ. – Си фIэщ хъуркъым 
и макъ дришейуэ Афлик зы 
цIыху епсэ лъэфауэ, и жагъуэ 
хуэщIауэ, апхуэдизкIэ цIыху 
щабэт ари. ГъащIэр фIыуэ 
илъагъурт, и узыншагъэм 
къы щимыхьыжми, «дауэ 
ущыт?» упщIэм и жэуапу: «сы 
фIы дыдэ си гугъэщ» жиIэрт. 
И усэхэр зыхэслъхьэ зэры щы-
мыIэм лейуэ сыщIытеп-
сэлъыхьын щыIэкъым, сро-
гушхуэ и усэ нэхъыфI дыдэу 
слъагъу «Къэ тIыс, шынэ-
хъыщIэ» жыхуиIэм япэ дыдэу 
сэ къысхуеджауэ зэрыщытам. 
СощIэж, псори сощIэж, дауэ 
сщыгъупщэн?! Афликрэ Лу-
изэрэ я студент хьэгъуэлIы-
гъуэри сощIэж. И псалъэ 
 гуапэу, и гулъытэу слъэ-
гъуахэри сщыгъупщакъым. 

Гуапэу, хуабэу, нобэ къыт-
хэмытыж цIыхум зэрыхуэны-
къуэр къыхагъэщу, и щIэиныр 
зэрыхъумапхъэри, дигу щIэх-
щIэхыурэ усакIуэр къэд-
гъэкIыжын зэрыхуейри, и Iэ-
рыкIхэр нэхъ пэгъунэгъуу 
зэзыдзэкIын къызэрыунэху-
нум зэрыщыгугъри къыхагъэ-
щу къэпсэлъащ Тхылъыр 
фIыуэ зылъагъухэм я зэ-
гухьэныгъэм и унафэщI Шин-
карёвэ Наталье, адыгэб-
зэмрэ литературэмкIэ егъэ-
джакIуэ Алборэ Iэминат. 
ЗэIущIэм кърихьэлIахэр хэти 
урысыбзэкIэ зэрадзэкIа и 
усэхэм, адрейхэр адыгэбзэ-
кIэ Афлик и Iэдакъэ щIэкIхэм 
къеджащ икIи къыхагъэщащ 
усэхэр нэхъыбэу щыIу, усы-
гъэр фIыуэ зылъагъу щIалэ-
гъуалэр куэду зыщIэс пшыхь 
къызэгъэпэщын зэрыхуейр.

ЗэIущIэм и кIэухыу къы-
зэхуэсахэм фIыщIэ хуащIащ, 
усакIуэу мыхъуу, и цIыху 
щIыкIэм нэхъ къытеувыIэу 
къэпсэлъащ Афлик и 
щхьэгъу сэ Луизэрэ и шыпхъу 
Борыкъуей Iэсиятрэ, и къуэ 
Алим сымэ.   

ИСТЭПАН Залинэ. 
Сурэтхэр КЪАРЕЙ Элинэ 

трихащ.

Идаррэ Миланэрэ
бжьыпэр яубыд

Кулиев Къайсын и цIэр псалъэм къыхигъэщащ ба-

шылэ - фокIадэ мазэхэм 
Къэ бэрдей-Балъкъэрым и 
МСП-хэм «Хьэрычэт IэнатIэ 
мащIэмрэ курытымрэ пы-
щIа IуэхущIапIэхэм пIалъэ 
кIэщI кIэ кредит ахъшэ 
етынымкIэ фонд» щIыналъэ 
къудамэм кредиту 21-рэ 
къыIахащ, псори зэхэту сом 
мелуани 7 хъууэ. ЛъэIухэр 
абыхэми ятащ МСП.РФ-м 
бжыгъэ лъабжьэ зиIэ и ин-
тернет гуэдзэныр къагъэ-
сэбэпурэ.

Фигу къэдгъэкIыжынщи, 
хьэ ры чэтыщIэхэм ахъшэ 
щIы хуэ хэр пIалъэ кIэщIкIэ 
ират «Хьэрычэт IэнатIэ ма-
щIэмрэ курытымрэ, щхьэза-
къуэ хьэ ры чэтыщIэ жэр-
дэмыр дэIыгъыныр» лъэпкъ 
проектым ипкъ  иткIэ. Ар 
къыхэзылъхьар Урысей Фе-
дерацэм и  Президент Путин 
Владимирщ. 

ХЬЭЩЫКЪУЕЙ Олег. 

Фэеплъ


